
ᐅᖃᐅᓯᕐᖓᐅᑎᖏᑦ 

ᐅᓐᓄᓴᒃᑯᑦ ᐊᒻᒪᓗ ᑐᓐᖓᓱᖁᔭᒃᑲ ᐃᓐᓇᐃᑦ, ᐅᖃᖅᑎ, ᓯᕗᓕᖅᑎ, ᒪᓕᒐᓕᐅᖅᑏᑦ ᐊᒻᒪᓗ ᓄᓇᕗᒻᒥᐅᑦ. 

ᐅᐱᒍᓱᑦᑐᖓ ᐱᔨᑦᓯᕋᕈᓐᓇᖅᓯᒪᒐᒪ ᓄᓇᕗᒻᒥᐅᓄᑦ ᐊᒻᒪᓗ ᐅᐱᒍᓱᑦᑎᐊᖅᑐᖓ ᐅᖃᐅᓯᕆᓂᐊᖅᑕᒃᑲ 

ᓯᕗᓪᓕᖅᐹᒥ ᑲᒥᓯᓇᐅᑉ ᐅᖃᐅᓯᕐᖓᐅᑎᖏᑦ ᓄᑖᓄᑦ ᒪᓕᒐᓕᐅᖅᑎᓄᑦ ᐊᒻᒪᓗ ᒐᕙᒪᑖᖅᑲᐅᑎᓐᓄᑦ. 

ᑲᒥᓯᓇᓐᖑᓚᐅᖅᑎᓪᓗᖓᓂᒃ ᐊᐅᓪᓚᑲᑕᖃᑦᑕᖅᓯᒪᔪᖓ ᓇᒧᑐᐃᓐᓇᖅ ᓄᓇᕗᒻᒥ. ᑲᑎᓯᒍᓐᓇᖅᓯᒪᔪᖓ 

ᑐᓐᖓᓇᖅᑐᒻᒪᕆᐊᓗᓐᓂᒃ ᐃᓄᓐᓂᒃ ᐊᒻᒪᓗ ᐃᓕᓴᖅᓯᖃᑦᑕᕈᓐᓇᖅᓯᒪᓪᓗᖓ ᐃᓅᓕᑦᓯᓯᒪᔪᓂᒃ, 

ᒪᒃᑯᑦᑐᓂᒃ ᐊᔪᓐᖏᑦᑐᓂᒃ, ᐊᑭᓕᖅᓱᖅᑕᐅᒐᑎᒃ ᐃᑲᔪᖅᐸᑦᑐᓂᒃ ᐊᒻᒪᓗ ᐃᓕᓐᓂᐊᕇᖅᑐᓂᒃ 

ᐊᑦᓱᕉᑎᖃᖅᓯᒪᒻᒪᕆᑦᑐᓄᑦ ᐱᒋᐊᖃᓪᓚᕆᑦᑐᓄᑦ ᓄᓇᕗᒻᒥᐅᓄᑦ. 

ᐱᐅᓂᖅᐹᖏᓐᓂᒃ ᓄᓇᕗᒻᒥ ᑕᑯᓯᒪᔪᖓ. ᐆᒻᒪᑎᒃᑯᑦ ᐃᑉᐱᓐᓂᒻᒪᕆᖃᑦᑕᖅᑐᖓ ᑐᓐᖓᓇᖅᑑᓂᖏᓐᓄᑦ 

ᓄᓇᕗᒻᒥᐅᑦ ᓴᖅᑮᕙᓪᓕᐊᒐᓱᐊᖅᑎᓪᓗᒋᑦ ᐊᑲᐅᓈᕐᓂᖅᓴᒃᑯᑦ, ᐃᓅᓯᖃᑦᓯᐊᕐᓂᒃᑯᑦ ᐊᒻᒪᓗ ᐃᓚᒥᓐᓂᒃ 

ᐱᕈᖅᓴᐃᕕᑦᓴᑦᓯᐊᓂᒃ ᐱᓕᕆᐊᖃᖅᑐᓂᒃ. ᖁᔭᒋᒻᒪᕆᖃᑦᑕᖅᑕᒃᑲ ᑐᓐᖓᓇᖅᑑᖃᑦᑕᕐᓂᖏᑦ ᐊᒻᒪᓗ 

ᓇᒡᓕᒍᓱᓐᓂᖏᓐᓂᒃ. 

ᒪᓕᒐᓕᐅᖅᑎᐅᓪᓗᓯ ᐊᔾᔨᓴᐃᓐᓇᖏᓐᓂᒃ ᐊᖏᕈᑎᖃᖅᓯᒪᔪᓯ ᓴᖅᑮᕙᓪᓕᐊᒋᐊᖃᕐᓂᕐᒧᑦ ᓄᓇᕗᒻᒥᒃ 

ᐃᓄᖁᑎᕗᑦ ᐃᓚᐃᓐᓈᖅᑕᐅᓯᒪᓂᖃᓐᖏᓪᓗᑎᒃ ᐃᓅᖃᑕᐅᔪᓐᓇᖁᓪᓗᒋᑦ ᑲᓇᑕᒥ. ᐃᓱᒪᓕᐅᖅᓯᒪᓂᓯ 

ᐃᓚᐅᖃᑕᐅᔪᒪᓂᕐᒧᑦ ᑭᒃᑯᑐᐃᓐᓇᐃᑦ ᓵᖓᓐᓂ ᐋᖅᑭᑦᓱᖅᑕᐅᕙᓪᓕᐊᓂᖓᓄᑦ ᓄᓇᕗᑦ 

ᐅᐱᓐᓇᑦᓯᐊᖅᑐᓂ ᐊᒻᒪᓗ ᐊᑦᓱᕈᕐᓇᑦᓯᐊᖅᑐᓂ ᐱᔭᑦᓴᐅᔪᖅ. ᐅᖃᐅᓯᖃᖃᑦᑕᕐᓂᓯ ᐊᒻᒪᓗ 

ᐃᓱᒪᓕᐅᕈᑎᖃᖃᑦᑕᕐᓂᓯ ᑕᕝᕙᓂ ᒪᓕᒐᓕᐅᕐᕕᒻᒥ ᐊᕐᕌᒎᓂᐊᖅᑐᓂ ᐊᑦᑐᐃᓂᖃᖅᐸᓐᓂᐊᖅᑐᑦ 

ᓄᓇᕗᓗᑦᑖᒥᒃ. 

 

ᐅᖃᐅᑎᒋᐊᕈᒪᔭᑦᓯ ᑐᓐᖓᕕᖃᐃᓐᓇᖃᑦᑕᖁᓪᓗᓯ ᐊᔩᖃᑎᒌᓐᓂᕐᒥᒃ ᐊᒻᒪᓗ ᑕᕝᕙᑐᖅ, 

ᒪᓕᒐᓕᐅᖅᑎᐅᑎᓪᓗᓯ, ᐃᓱᒪᑦᓴᖅᓯᐅᑦᓯᐊᖃᑦᑕᕐᓂᐊᖅᑯᓯ, ᐅᑕᖅᑭᔪᓐᓇᑦᓯᐊᕐᓗᓯ ᐊᒻᒪᓗ 

ᐊᖏᖃᑎᒌᑦᓯᒪᑦᓯᐊᖃᑦᑕᕐᓗᓯ ᐅᖃᖃᑎᒌᑉᐸᓐᓂᐊᖅᑎᓪᓗᓯ ᑕᕝᕙᓂ ᒪᓕᒐᓕᐅᕐᕕᒻᒥ. 

ᐋᖅᑭᑦᓱᐃᓂᖅ ᓄᓇᕗᑦ ᓯᕗᓂᒃᓴᖓᓐᓂᒃ 
 

ᐱᓕᕆᐊᖑᓯᒪᔪᑦ ᑕᕝᕙᓂ ᒪᓕᒐᓕᐅᕐᕕᒻᒥ ᓯᕗᓪᓕᖅᐹᖏᓐᓂ ᐊᕐᕌᒍᓂᒃ ᑕᓪᓕᒪᓂᒃ 

ᓄᓇᕗᓐᖑᖅᓯᒪᑎᓪᓗᑕ ᐊᓪᓗᕆᐊᕈᑎᐅᓯᒪᑦᓯᐊᖅᑐᑦ ᐋᖅᑭᑦᓱᖅᑕᐅᕙᓪᓕᐊᓂᖓᓄᑦ 

ᒐᕙᒪᑖᖅᑲᐅᕗᑦ. 

 

ᑐᓐᖓᕕᖃᖅᑐᑎᒃ ᐱᓕᕆᕙᓪᓕᐊᑎᓪᓗᒋᑦ, ᓯᕗᓪᓕᖅᐹᒥ ᒐᕙᒪᐅᓚᐅᖅᑐᑦ ᐋᖅᑭᑦᓱᐃᓚᐅᖅᑐᑦ 

ᐊᑯᓂᐅᔪᒧᑦ ᐸᕐᓇᐅᑎᒥᒃ. ᑖᓐᓇ ᐸᕐᓇᐅᑦ ᑕᑯᓐᓇᓐᖑᐊᕈᑕᐅᓚᐅᖅᑐᖅ ᖃᓄᖅ 

ᐃᓅᓯᖃᓕᕋᔭᕐᒪᖔᑕ ᓄᓇᕗᒻᒥ ᐊᕐᕌᒍᖓᓂ 2020. ᓇᓗᓇᐃᔭᐃᒍᑕᐅᓯᒪᓚᐅᖅᑐᖅ 

ᓯᑕᒪᐅᓕᖓᔪᓂᒃ ᐱᓗᐊᓐᖑᐊᖅᑐᓂᒃ ᑐᕌᒐᖏᓐᓂᒃ ᐊᒻᒪᓗ ᐊᑐᐊᖃᑦᑕᕐᓂᐊᖅᑕᖏᓐᓂᒃ 

ᑐᓐᖓᕕᒋᓗᒋᑦ. ᑖᒃᑯᐊ ᑎᑎᕋᖅᑕᐅᓯᒪᓚᐅᖅᑐᑦ ᕿᖓᐅᒻᒥ ᐱᓕᕆᐊᖑᓂᑯᒥ. 

ᑐᓴᐅᒪᔪᐃᓐᓇᐅᓕᖅᑐᓯ ᑐᕌᒐᐅᔪᓂᒃ: 
 

• ᐃᓅᖃᑎᒌᑦᑎᐊᕐᓂᖅ 

• ᐱᔭᕐᓂᕐᓂᖅᓴᑦ ᑲᑐᔾᔨᖃᑎᒌᑦᑎᐊᕐᓂᕐᓗ 

• ᓇᒻᒥᓂᖅ ᒪᑭᑕᔪᓐᓇᕐᓂᖅ 

• ᐃᓕᑉᐸᓪᓕᐊᖏᓐᓇᕐᓂᖅ 

ᒐᕙᒪᑖᖅᑲᐅᖑᓕᖅᑐᑦ ᕿᒥᕐᕈᐃᓯᒪᔪᑦ ᑐᕌᒐᐅᓯᒪᔪᓂᒃ ᐊᒻᒪᓗ ᖃᐅᔨᓴᖅᓯᓯᒪᓪᓗᑎᒃ ᐱᔭᕇᖅᑕᐅᓯᒪᔪᓂᒃ 

1999 ᐊᒻᒪᓗ 2004 ᐊᑯᓐᓂᖓᓂ. ᐃᓘᓐᓇᖓᒍᑦ, ᐊᒥᓱᐊᓗᓐᓂᒃ ᐱᔭᕇᖅᓯᓯᒪᔪᑦ ᐊᒻᒪᓗ ᓄᓇᕗᒻᒥᐅᑦ 

ᐱᒻᒪᕆᐅᔪᒥᒃ ᑲᔪᓯᒋᐊᖅᐸᓪᓕᐊᒍᑎᖃᖅᓯᒪᔪᑦ. ᐱᔾᔪᑎᖃᑦᓯᐊᕋᓗᐊᖅᑐᑕ ᐅᐱᒍᓱᒋᐊᖃᕐᓂᑎᓐᓂᒃ 

ᑭᓱᓂᒃ ᐱᔭᕇᖅᓯᓯᒪᓂᑦᑎᓐᓄᑦ, ᑭᓱᐊᓂ ᓱᓕ ᐊᒥᓱᐊᓗᓐᓂᒃ ᐱᔭᑦᓴᖃᖅᑐᒍᑦ. 

 

ᑖᒃᑯᐊ ᒐᕙᒪᐅᓂᐊᖅᑐᑦ ᓱᓕ ᐊᖏᕈᑎᖃᖅᓯᒪᔪᑦ ᓯᑕᒪᓂᒃ ᑐᕌᒐᐅᓂᐊᖅᑐᓂᒃ ᑐᒡᓕᐊᓂ 

ᓂᕈᐊᖅᑕᐅᓯᒪᓂᖏᓐᓂ. ᐊᑐᐊᒐᖃᒃᑲᓐᓂᕐᓂᐊᕐᒥᔪᑦ ᑐᓐᖓᕕᖏᓐᓂᒃ ᐊᖏᖅᑕᐅᓯᒪᔪᓂᒃ ᓯᕗᓪᓕᖅᐹᒥ 

ᒐᕙᒪᐅᓚᐅᖅᑐᓄᑦ, ᐊᒻᒪᓗ ᐊᑐᖅᑕᐅᕙᓪᓕᐊᖏᓐᓇᕐᓗᑎᒃ ᐃᓄᐃᑦ ᐱᖅᑯᓯᖏᑦ ᐃᓄᐃᑦ 

ᖃᐅᔨᒪᔭᑐᖃᖏᑎᒍᑦ, ᐱᒻᒪᕆᐅᓂᖃᕐᖓᑦ ᒐᕙᒪᑦᑕ ᐱᓕᕆᔾᔪᓯᕆᖃᑦᑕᖅᑕᖏᒍᑦ. 

ᒐᕙᒪᒃᑯᑦ ᐱᔭᕇᕈᒪᓂᐊᖅᑕᖏᑦ ᑎᑎᕋᖅᑕᐅᓯᒪᔪᑦ ᐱᔾᔪᑎᖏᓐᓄᑦ ᐅᓂᒃᑳᓕᐅᖅᑕᐅᓯᒪᓪᓗᑎᒃ ᑐᒡᓕᐊᓂ 

ᓂᕈᐊᖅᑕᐅᓯᒪᔪᑦ. ᐅᓂᒃᑳᓕᐊᖑᓯᒪᔪᑦ, ᐱᓇᓱᐊᖅᑕᕗᑦ 2004-2009, ᓴᖅᑭᖅᑕᐅᓂᐊᖅᑐᑦ ᒫᓐᓇᐅᔪᖅ 

ᑲᑎᒪᓂᖏᓐᓂ ᒪᓕᒐᓕᐅᖅᑏᑦ. 

 

ᓯᕗᓪᓕᐅᔾᔭᐅᖁᔭᐅᓯᒪᔪᑦ ᐱᔭᑦᓴᕆᓂᐊᖅᑕᖏᓐᓂ ᑎᑎᕋᖅᓯᒪᔪᓂ ᐱᔭᐅᓯᒪᔪᑦ ᕕᕝᕗᐊᓕᒥ 

ᓂᕈᐊᕕᔾᔪᐊᖅᑐᖃᓚᐅᖅᑎᓪᓗᒍ ᓄᐊᑕᐅᓯᒪᔪᓂᒃ ᐊᒻᒪᓗ ᓄᐊᑕᐅᓯᒪᔪᑦ ᑲᑎᒪᖃᑦᑕᕐᓂᖏᓐᓂ 

ᒪᓕᒐᓕᐅᖅᑏᑦ, ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ ᐊᒻᒪᓗ ᒥᓂᔅᑕᐃᑦ. 

 

ᒪᓕᒐᓕᐅᖅᑎᓕᒫᑦ ᑲᑎᒪᑎᓪᓗᒋᑦ ᐊᕐᕕᐊᓂ, ᓯᑎᐱᕆᒥ, ᐃᓘᓐᓇᓯ ᐃᓚᒋᓕᐅᔾᔨᓚᐅᕋᑦᓯ 

ᑐᕌᒐᕆᔭᐅᖁᔭᑦᓯᓐᓂᒃ ᓄᓇᕗᑦ ᓯᕗᓂᑦᓴᕆᓂᐊᖅᑕᖓᓄᑦ. 

 

ᐊᖏᖃᑎᒌᓚᐅᖅᑐᓯ ᓄᑖᒥᒃ ᐊᒻᒪᓗ ᐱᓕᕆᐊᖑᕚᓪᓕᖁᓪᓗᒍ ᐱᕙᓪᓕᐊᔪᓕᕆᓂᖅ, ᐊᒻᒪᓗ 

ᐋᖅᑭᑦᓱᐃᒋᐊᖃᕐᓂᕐᒥᒃ ᓴᓐᖏᓂᖅᓴᓂᒃ ᐃᓕᖅᑯᓯᖅᑎᒍᑦ ᑐᓐᖓᕕᑦᓴᐅᔪᓂᒃ ᐊᑐᕐᓗᒋᑦ ᐃᓄᐃᑦ 

ᐱᖅᑯᓯᖏᑦ. 

 

ᑲᔪᓯᒋᐊᕈᑎᖃᕐᓂᐊᑎᓪᓗᑕ ᑐᒡᓕᐊᓂ ᐱᔭᑦᓴᖃᖅᑎᑕᐅᓪᓗᑕ ᒐᕙᒪᒃᑯᑦ ᓱᓕ ᐊᑐᐊᒐᖃᕐᓂᐊᖅᑐᑦ 

ᐊᖏᕈᑎᖃᖅᓯᒪᓂᕐᒥᓂᒃ ᓄᓇᕗᒻᒥ ᓄᓇᑖᖅᓯᒪᓂᕐᒧᑦ ᐊᖏᖃᑎᒌᒍᑎᓂᒃ ᐊᒻᒪᓗ 

ᑲᑐᔾᔨᖃᑎᖃᕐᓂᕆᕙᑦᑕᒥᓐᓂᒃ ᓄᓇᑖᖅᓯᒪᓂᕐᒧᑦ ᑲᑐᔾᔨᖃᑎᒌᓐᖑᖅᓯᒪᔪᓂᒃ. 

 

ᓱᓕ ᐃᖅᑲᓇᐃᔭᖅᑐᒻᒪᕆᐅᒃᑲᓐᓂᕆᐊᖃᖅᑐᒍᑦ ᒐᕙᒪᖃᓚᐅᓐᖏᓂᑦᑎᓐᓂ ᐊᒻᒪᓗ 

ᐱᖅᑯᓯᖃᓚᐅᓐᖏᓂᑦᑎᓐᓂ ᑐᕌᖓᑦᓯᐊᕐᓂᖅᓴᐅᓗᑎᒃ 85 ᐳᓴᓐᑎᖏᓐᓄᑦ ᓄᓇᕗᒻᒥᐅᓄᑦ ᐃᓅᒻᒪᑕ. 

ᑐᒡᓕᐊᓂ ᒐᕙᒪᐅᓂᖏᓐᓂ ᐊᑦᓱᕈᕐᓂᐊᖅᑐᒍᑦ ᑎᑭᐅᑎᓇᓱᐊᕐᓗᒍ ᑖᓐᓇ ᑐᕌᒐᐅᔪᖅ. 

ᐅᖃᐅᓯᓕᕆᓂᖅ ᐊᒻᒪᓗ ᐃᓕᖅᑯᓯᓕᕆᓂᖅ 
 
ᐅᖃᐅᓯᓕᕆᓂᖅ ᐆᒻᒪᑎᓪᓗᐊᖓᓃᒻᒪᑦ ᐃᓕᖅᑯᓯᖅᑕ ᓴᓐᖏᓂᖓᑕ. ᓄᓇᕗᒻᒥᐅᑦ ᑕᒪᑐᒥᖓ 

ᖃᐅᔨᒪᑦᓯᐊᖅᑐᑦ ᐊᒻᒪᓗ ᑕᐃᒪᐃᒻᒪᑦ ᒐᕙᒪᒃᑯᓐᓂᒃ ᑐᕌᒐᖃᖁᔨᔪᑦ ᓴᐳᔾᔨᓯᒪᓂᕐᒧᑦ ᐊᒻᒪᓗ 

ᓴᖅᑭᔮᖅᑎᑦᓯᓂᕐᒧᑦ ᐃᓄᒃᑎᑑᒥᒃ. 

 

ᐃᓄᒃᑎᑐᑦ ᐅᖃᐅᓯᕆᔭᐅᒻᒪᑦ ᐊᒥᓲᓂᖅᓴᓄᑦ ᓄᓇᕗᒻᒥ. ᓄᓇᕗᑦ ᒐᕙᒪᒃᑯᖏᑦ 

ᐊᒥᓱᕐᖑᕆᐊᖅᓯᕙᓪᓕᐊᖏᓐᓇᓂᐊᖅᑐᑦ ᐱᔨᑦᓯᕋᐅᑎᓂᒃ ᐊᑐᐃᓐᓇᐅᑎᑕᐅᔪᓂᒃ ᐃᓄᒃᑎᑐᑦ. 

ᒐᕙᒪᒃᑯᑦ ᐃᖅᑲᓇᐃᔭᕐᕕᐅᓂᐊᖅᑐᑦ ᐃᓄᒃᑎᑐᑦ ᐅᖃᓕᒪᖃᑦᑕᕐᓗᑎᒃ. 

 

ᒐᕙᒪᒋᔭᓯ ᐃᖅᑲᓇᐃᔮᖃᖅᐸᓪᓕᐊᔪᑦ ᓄᑖᓂᒃ ᐅᖃᐅᓯᓕᕆᓂᕐᒧᑦ ᐱᖁᔭᑦᓴᓂᒃ 

ᐃᓕᓴᖅᓯᔾᔪᑕᐅᓂᐊᖅᑐᓂᒃ ᐃᓄᒃᑎᑑᑦ ᐊᒥᓲᓂᖅᓴᓄᑦ ᐅᖃᐅᓯᕆᔭᐅᓂᖓᓂᒃ, ᓴᐳᔾᔨᓯᒪᓯᓐᓈᕐᓗᑎᒃ 

ᐱᔪᓐᓇᐅᑎᖏᓐᓂᒃ ᓄᓇᕗᒻᒥᐅᑦ ᖃᓪᓗᓈᑎᑐᑦ ᐊᒻᒪᓗ ᐅᐃᕖᑎᑐᑦ ᐅᖃᐅᓯᓖᑦ. ᐃᑲᔪᖅᑎᒋᓗᓯ, 

ᒐᕙᒪᒃᑯᑦ ᓂᕆᐅᓐᓂᖃᖅᑐᑦ ᐱᖁᔭᐃᑦ ᑲᔪᓯᑎᑕᐅᓛᕐᓂᖏᓐᓂᒃ ᑕᕝᕙᓂ ᒪᓕᒐᓕᐅᖅᑎᐅᓂᑦᑎᓐᓂ. 

 

ᐃᑲᔪᖅᓯᒍᒪᓪᓗᑎᒃ ᐊᖏᕈᑎᒋᓯᒪᔭᒥᓐᓂᒃ ᐅᖃᐅᓯᓕᕆᓂᕐᒥᒃ ᓴᖅᑭᔮᖅᑎᑦᓯᓂᕐᒥ, ᒐᕙᒪᒃᑯᑦ 

ᐱᓕᕆᐊᖃᖅᐸᓪᓕᐊᔪᑦ ᐱᖁᔭᐃᑦ, ᒐᕙᒪᒃᑯᑦ ᐊᑐᐊᒐᐃᑦ, ᑎᑎᖅᑲᖏᑦ ᐊᒻᒪᓗ ᑕᑕᑎᕆᐊᓕᖏᑦ 

ᐊᑐᐃᓐᓇᐅᑎᑉᐸᓪᓕᐊᔭᖏᑦ ᐃᓄᒃᑎᑐᑦ. 

 

ᑕᓪᓕᒪᐅᑉᐸᑕ ᓯᑕᒪᖏᑦ ᐃᓄᐃᑦ ᓄᓇᕗᒻᒥ. ᓄᓇᕗᒻᒥ ᓄᓇᑖᖅᓯᒪᓂᕐᒧᑦ ᐊᖏᖃᑎᒌᒍᑎ 

ᑐᕌᒐᖃᖅᑐᖅ ᐊᒥᓲᓂᖏᑦ ᒪᓕᑦᑕᐅᓗᑎᒃ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓂᒃ. 

ᓄᓇᕗᑦ ᒐᕙᒪᒃᑯᖏᑦ ᐊᖏᕈᑎᖃᖅᓯᒪᔪᑦ ᑎᑭᐅᑎᔪᓐᓇᕈᒪᓪᓗᑎᒃ ᑐᕌᒐᐅᑎᑕᐅᔪᒧᑦ 

ᕿᓚᒥᐅᔫᒥᔪᒃᑯᑦ. 

 

ᒫᓐᓇᓕ, 46 ᐳᓴᓐᑎᖏᑦ ᐃᓄᐃᑦ ᓄᓇᕗᑦ ᒐᕙᒪᒃᑯᖏᓐᓂ ᐃᖅᑲᓇᐃᔭᖅᑎᖏᑕ. ᑲᑎᓕᒫᖅᑐᒋᑦ 

ᐃᓄᐃᑦ ᐃᖅᑲᓇᐃᔭᖅᑐᑦ ᒐᕙᒪᒃᑯᓐᓂ ᐊᒥᓱᕐᖑᐸᓪᓕᐊᕌᕐᔪᑦᑐᑦ, ᑭᓯᐊᓂ ᐳᓴᓐᑎᖓ 

ᐊᓯᔾᔨᓗᐊᓚᐅᖅᓯᒪᓐᖏᑦᑐᖅ ᐊᒥᓱᕐᖑᐸᓪᓕᐊᓯᒪᓂᖏᓐᓄᑦ ᐃᖅᑲᓇᐃᔭᖅᑎᓕᒫᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᑖᖅᐸᓪᓕᐊᒍᓐᓇᖅᓯᒪᓂᖏᓐᓄᑦ ᐃᓐᓄᑦᑕᐅᒋᐊᓕᓐᓂᒃ. 

ᐊᒥᓱᓄᑦ ᐃᓄᓐᓄᑦ ᐃᖅᑲᓇᐃᔭᕈᓐᓇᖅᓯᓚᐅᓐᖏᓐᓂᖓᓂ ᐱᓕᒻᒪᑦᓴᖅᓯᒪᒋᐊᖃᕋᓱᒻᒪᑕ ᒐᕙᒪᒃᑯᓐᓂ 

ᐃᖅᑲᓇᐃᔭᕈᓐᓇᕐᓂᐊᕈᑎᒃ. ᑎᑎᕋᖅᓯᒪᔪᑦ ᐃᓛᒃᑰᖅᑐᖅ 23-ᒥ ᓄᓇᑖᕈᑎᐅᓯᒪᔪᑦ 

ᐊᖏᖃᑎᒌᒍᑎᖏᓐᓂ, ᒐᕙᒪᒃᑯᑦ ᐸᕐᓇᐅᑎᖃᕆᐊᓖᑦ ᐱᓕᒻᒪᑦᓴᐃᓂᐊᕐᓂᖏᓐᓄᑦ ᐊᒻᒪᓗ 

ᐃᖅᑲᓇᐃᔭᖅᑎᑖᕐᓂᐊᕐᓂᖏᓐᓄᑦ ᐊᒥᓲᓂᖅᓴᓂᒃ ᐃᓄᓐᓂᒃ. 

 

ᓄᓇᕗᑦ ᒐᕙᒪᒃᑯᖏᑕ ᐱᓕᕆᐊᖓ ᑎᑭᐅᑎᔭᐅᕙᓪᓕᐊᒍᓐᓇᖁᓪᓗᒍ ᑐᕌᒐᕆᔭᐅᔪᖅ 

ᐃᖅᑲᓇᐃᔭᖅᑎᑦᓯᒋᐊᖃᕐᓂᖏᓐᓄᑦ ᐊᑎᖃᖅᑐᖅ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ 

ᐸᕐᓇᐅᑦ. ᑖᓐᓇ ᐸᕐᓇᐅᑦ ᐃᓚᒋᓕᐅᔾᔨᓯᒪᔪᖅ ᐱᒋᐊᖅᑕᐅᓯᒪᔪᓂᒃ ᐃᖅᑲᓇᐃᔭᖅᓯᓐᓈᑦ 

ᐊᐅᑦᓯᔨᐅᓐᖑᕆᐅᖅᓴᓂᕐᒧᑦ ᐃᓕᓐᓂᐊᕈᑎᒥᒃ, ᐱᓕᒻᒪᑦᓴᐃᓂᕐᒥᒃ, ᑲᔪᖏᖅᓴᐃᔨᖃᕐᓂᕐᒥᒃ, 

ᐃᖅᑲᓇᐃᔭᖅᑎᓄᑦ ᐃᓕᖅᑯᓯᓕᕆᓂᕐᒧᑦ ᐱᓕᒻᒪᑦᓴᐃᓂᖅ ᐊᒻᒪᓗ ᐃᖅᑲᓇᐃᔭᖅᑎᓂᒃ 

ᐱᓯᒪᐃᓐᓇᕋᓱᐊᕐᓂᕐᒧᑦ ᐱᓕᕆᐊᓂᒃ. 

 

ᐅᒡᒍᕐᓇᖅᑐᖅ ᑮᓇᐅᔭᖃᖅᑎᑕᐅᒐᓱᐊᕐᓂᕐᒧᑦ ᐋᔩᖃᑎᒌᓐᓂᐅᔪᑦ ᒐᕙᒪᑐᖃᒃᑯᓐᓄᑦ ᐊᒻᒪᓗ ᓄᓇᕗᑦ 

ᒐᕙᒪᒃᑯᖏᓐᓄᑦ ᐊᒻᒪᓗ ᓄᓇᕗᑦ ᑐᓐᖓᕕᒃᑯᓐᓄᑦ ᐊᑐᓕᖅᑎᑕᐅᒋᐊᖃᕐᓂᖏᓐᓄᑦ 

ᓄᓇᑖᕈᑎᐅᓯᒪᔪᑦ ᐊᖏᖃᑎᒌᒍᑎᖏᑦ ᐊᐳᕈᑎᖃᖅᓯᒪᔪᑦ. ᒐᕙᒪᑐᖃᒃᑯᑦ 

ᑮᓇᐅᔭᖃᖅᑎᑦᓯᒍᒪᓐᖏᑦᑐᑦ ᑎᑭᐅᑎᔭᐅᒍᓐᓇᖅᓯᒐᓱᐊᖁᓪᓗᒍ ᑐᕌᒐᐅᑎᑕᐅᔪᑦ ᐃᓄᐃᑦ 

ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ ᒐᕙᒪᒃᑯᓐᓂ ᒪᓕᑦᑐᒐ ᐃᓛᒃᑰᖅᑐᖅ 23. 

 

ᓄᓇᕗᑦ ᒐᕙᒪᒃᑯᖏᑦ, ᐱᓕᕆᖃᑎᖃᖅᑐᑎᒃ ᓄᓇᕗᑦ ᑐᓐᖓᕕᒃᑯᓐᓂᒃ, ᑲᔪᓯᒍᑎᖃᕐᓂᐊᖅᑐᑦ 

ᐊᔭᐅᖅᑐᐃᒋᐊᕐᓗᑎᒃ ᒐᕙᒪᑐᖃᒃᑯᓐᓂᒃ ᒪᓕᒍᓐᓇᖅᓯᖁᓪᓗᒋᑦ ᐱᓕᕆᐊᕆᒋᐊᓕᖏᓐᓂᒃ 

ᐱᓕᒻᒪᑦᓴᐃᒍᑎᑦᓴᓂᒃ ᓴᖅᑮᕚᓪᓕᐊᒍᓐᓇᖁᓪᓗᒋᑦ ᐃᓄᓐᓄᑦ 

ᐃᖅᑲᓇᐃᔮᖅᑖᕈᓐᓇᖅᓯᕙᓪᓕᐊᖁᓪᓗᒋᑦ ᓄᓇᕗᑦ ᒐᕙᒪᒃᑯᖏᓐᓂ ᐊᒻᒪᓗ ᓄᓇᕗᒻᒥ ᐊᐅᓚᑕᐅᔪᓂᒃ 

ᒐᕙᒪᑐᖃᒃᑯᓐᓂ. 

 

ᐊᑕᐅᑦᓯᒃᑯᑦ, ᒐᕙᒪᒋᔭᓯ ᓱᓕ ᓯᕗᒧᒋᐊᖅᑎᑦᓯᒐᓱᐊᕐᓂᐊᖅᑐᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓂᒃ 

ᐃᓄᐃᑦ ᐊᑐᕐᓗᒋᑦ ᒫᓐᓇᐅᔪᖅ ᑮᓇᐅᔭᖅᑐᕈᑎᒃᓴᖏᑦ. 

ᒐᕙᒪᒃᑯᑦ ᐃᑲᔪᖅᓰᓐᓇᓂᐊᖅᑐᑦ ᐋᓐᓂᐊᓯᐅᖅᑎᑦᓴᓂᒃ ᑮᓇᐅᔭᖅᑖᖅᑎᑦᓯᖃᑦᑕᓂᒃᑯᑦ ᐃᓄᓐᓂᒃ 

ᐊᑎᖃᖃᑕᐅᔪᓂᒃ. ᑐᓂᔭᐅᖃᑦᑕᖅᑐᑦ ᐊᕐᕌᒍᑕᒫᑦ ᒪᕐᕉᓐᓄᑦ ᐃᓕᓐᓂᐊᖏᓐᓇᖅᑑᓐᓄᑦ ᓄᓇᕗᑦ 

ᓯᓚᑦᑐᓴᕐᕕᖓᓂ ᐃᓕᓐᓂᐊᖃᑕᐅᔪᓄᑦ ᐊᕐᕌᒍᓂᒃ ᓯᑕᒪᓂᒃ ᐃᓕᓐᓂᐊᕈᑎᒥ. 

 

ᒪᕐᕉᒃ ᐃᓅᒃ ᐋᓐᓂᐊᓯᐅᖅᑎᓐᖑᖅᑐᑎᒃ ᐱᔭᕇᓚᐅᖅᑑᒃ ᓄᓇᕗᑦ ᓯᓚᑦᑐᓴᕐᕕᖓᓂ ᐊᕐᕌᓂ. ᒫᓐᓇ 

26 ᐃᓕᓐᓂᐊᖅᐸᓪᓕᐊᖃᑕᐅᔪᑦ ᐋᓐᓂᐊᓯᐅᖅᑎᑦᓴᐅᓂᕐᒧᑦ, ᐊᒥᓲᓂᖅᓴᐃᑦ ᐃᓅᓪᓗᑎᒃ. 

 

ᒐᕙᒪᒃᑯᑦ ᓴᖅᑭᖅᓯᓛᕐᒥᔪᑦ ᓄᑖᒥᒃ ᐃᓕᓐᓂᐊᖅᑎᓄᑦ ᑮᓇᐅᔭᖅᑖᖑᒍᓐᓇᖅᑐᓂᒃ ᐃᓄᐃᑦ 

ᐊᑎᖃᖃᑕᐅᔪᑦ ᐃᓕᓐᓂᐊᕆᐊᕈᓐᓇᖅᓯᖁᓪᓗᒋᑦ ᓘᑦᑖᑦᓴᐅᓂᕐᒧᑦ ᖃᓪᓗᓈᓂ ᓯᓚᑦᑐᓴᕐᕕᔾᔪᐊᓂ. 

 

ᐊᒻᒪᓗ 1999-ᒥᓂᑦ, 91 ᐃᓄᐃᑦ ᐱᔭᕇᖅᓯᒪᔪᑦ ᓄᓇᕗᒻᒥ ᐃᓕᓐᓂᐊᖅᑎᑦᓯᔨᐅᓂᕐᒧᑦ 

ᐃᓕᓐᓂᐊᕈᑎᖓᓂᒃ - 38 ᐃᓕᓴᕆᔭᐅᔾᔪᑎᑖᖅᓯᒪᔪᑦ ᐸᐃᑉᐹᓂᒃ ᐊᒻᒪᓗ 53 ᖁᑦᑎᓐᓂᖅᓴᓂᒃ 

ᐸᐃᑉᐹᑖᖅᓯᒪᔪᑦ ᐃᓕᓐᓂᐊᖅᑎᑦᓯᔨᓐᖑᓂᕐᒧᑦ. 

 

ᒐᕙᒪᒃᑯᑦ ᐊᒥᓱᕐᖑᕆᐊᖅᓯᓂᐊᖅᑐᑦ ᐃᓕᓐᓂᐊᕈᑎᑦᓴᓂᒃ ᐱᓗᐊᖅᑐᒥ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᒻᒪᓗ ᐃᓕᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᕈᑎᑦᓴᓂᒃ. 

 

ᐃᓄᐃᑦ ᖃᐅᔨᒪᔭᑐᖃᖏᑦ  
 
ᐃᓄᐃᑦ ᐱᖅᑯᓯᖏᑦ ᐃᓚᒋᓕᐅᔾᔭᐅᒋᐊᖃᕐᖓᑕ ᒐᕙᒪᒃᑯᑦ ᐊᐅᓚᑦᓯᖃᑦᑕᕐᓂᖏᓐᓄᑦ ᐊᒻᒪᓗ 

ᐱᓕᕆᔾᔪᓯᕆᖃᑦᑕᖅᑕᖏᓐᓄᑦ ᐱᓕᕆᐊᖏᓐᓂᒃ ᐊᒻᒪᓗ ᐱᔨᑦᓯᕋᐅᑎᖏᓐᓂᒃ. 

 

ᓇᐃᓈᕐᓗᒍ ᐅᖃᐅᓯᕆᐊᕐᔪᒍᒪᔭᒃᑲ ᐊᑐᐊᒐᓕᐊᖑᓯᒪᔪᑦ ᒐᕙᒪᒃᑯᓐᓄᑦ ᐊᑐᓕᖅᑎᑦᓯᒐᓱᐊᖅᑐᑎᒃ 

ᐃᓄᐃᑦ ᐱᖅᑯᓯᖏᓐᓂᒃ ᐊᒻᒪᓗ ᐊᑐᓕᖅᑎᑦᓯᒐᓱᐊᖅᑐᑎᒃ ᐃᓕᖅᑯᓯᑦᑎᓐᓄᑦ ᑐᕌᖓᔪᓂᒃ 

ᐱᓕᕆᔾᔪᓯᕐᓂᒃ ᐊᐅᓚᑦᓯᓂᖏᓐᓄᑦ. 

ᐱᓗᐊᓐᖑᐊᖅᑑᒃ ᒪᕐᕉᒃ ᑎᒥᓐᖑᖅᑎᑕᐅᓯᒪᔫᒃ - ᒐᕙᒪᒃᑯᑦ ᐃᓗᐊᓂ ᐱᓕᕆᕕᓐᓃᖔᖅᓯᒪᔪᑦ 

ᑲᑐᔾᔨᖃᑎᒌᑦ, ᐊᒻᒪᓗ ᓯᓚᑖᓃᓐᖔᖅᓯᒪᔪᑦ ᐅᖃᐅᔾᔨᒋᐊᖅᑏᑦ ᑲᑎᒪᔩᑦ. ᐱᓕᕆᕕᓐᓃᖔᖅᓯᒪᔪᑦ 

ᑲᑎᒪᔨᕋᓛᑦ ᐊᑎᖃᖅᑐᑦ ᑐᑦᑕᕐᕖᑦ. 

 

ᓯᓚᑖᓃᓐᖔᖅᓯᒪᔪᑦ ᐅᖃᐅᔾᔨᒋᐊᖅᑎᐅᓪᓗᑎᒃ ᑎᒥᐅᔪᑦ, ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔩᑦ, 

ᑲᑎᒪᔨᖃᖅᑐᑦ 11-ᓂᒃ ᓄᓇᕗᒻᒥᐅᓂᒃ ᐊᔾᔨᒌᓐᖏᑦᑐᓃᓐᖔᖅᓯᒪᔪᑦ ᓄᓇᓕᓐᓂᒃ. ᐱᔭᑦᓴᖃᖅᑐᑦ 

ᐅᖃᐅᔾᔨᒋᐊᖃᑦᑕᕐᓗᑎᒃ ᒐᕙᒪᒃᑯᓐᓄᑦ ᐃᓄᐃᑦ ᐃᓕᖅᑯᓯᖏᓐᓅᖓᔪᓂᒃ ᐊᒻᒪᓗ 

ᖃᐅᔨᒪᓂᖏᓐᓅᖓᔪᓂᒃ. ᐅᖃᐅᔾᔨᒋᐊᕈᑎᖃᕈᓐᓇᖅᑐᑦ ᑐᕌᖓᓂᖅᓴᐅᖁᔨᓗᑎᒃ ᐃᓄᐃᑦ 

ᐱᖅᑯᓯᖏᓐᓄᑦ ᐊᐅᓚᑦᓯᕙᑦᑎᓪᓗᒋᑦ ᐅᓪᓗᑕᒫᑦ ᐱᓕᕆᐊᑦᓴᖏᓐᓂᒃ ᐊᒻᒪᓗ ᐱᔨᑦᓯᕋᐅᑎᖏᓐᓂᒃ. 

 

ᒥᓂᔅᑕᐃᑦ ᑲᑎᒪᖃᑎᖃᖃᑦᑕᕐᓂᐊᖅᑐᑦ ᐊᕐᕌᒍᑕᒫᑦ ᑲᑎᒪᔨᓂᒃ ᐅᖃᖃᑎᒋᓗᒋᑦ ᐃᓄᐃᑦ 

ᐃᓕᖅᑯᓯᖏᓐᓅᖓᔪᓂᒃ ᐊᒻᒪᓗ ᖃᓄᖅ ᐱᐅᓯᕚᓪᓕᖅᑕᐅᔪᓐᓇᕐᒪᖔᑕ ᐱᓕᕆᐊᖏᑦ ᐊᒻᒪᓗ 

ᐱᔨᑦᓯᕋᐅᑎᖏᑦ. ᐃᑉᐸᑦᓴᖅ ᑲᑎᒪᔩᑦ ᓯᕗᓪᓕᖅᐹᒥ ᑲᑎᒪᖃᑎᖃᓚᐅᖅᑐᑦ ᒥᓂᔅᑕᓂᒃ ᐊᒻᒪᓗ 

ᖁᕕᐊᑦᑐᖓ ᐅᖃᐅᓯᕆᒍᓐᓇᕋᒃᑯ ᒪᓕᒐᓕᐅᖅᑎᓄᑦ ᑲᔪᓯᓂᖃᑦᓯᐊᓚᐅᕐᖓᑦ ᑲᑎᒪᓂᖓᑦ ᓯᕗᒧᑦ 

ᓂᕆᐅᓇᑦᓯᐊᖅᑐᓂ ᑲᑎᒪᖃᑎᒌᖃᑦᑕᕐᓂᐊᕐᓂᖏᑦ. 

 

ᓴᓐᖏᔫᓗᑎᒃ ᐅᖃᐅᓯᓕᕆᓂᕐᒧᑦ ᐊᒻᒪᓗ ᐃᖅᑲᓇᐃᔭᖅᑐᓕᕆᓂᕐᒧᑦ ᐊᑐᐊᒐᐃᑦ ᐃᓄᐃᑦ 

ᐃᓕᖅᑯᓯᖓᓐᓂᒃ ᓴᓐᖏᔫᑎᑦᓯᓂᐊᖅᑐᑦ ᐊᑯᓂᐅᔪᖅ ᓯᕗᓕᑦᓴᑎᓐᓄᑦ. 

 

ᐱᒻᒪᕆᐅᒻᒥᔪᖅᑕᐅᖅ ᓴᓐᖏᔪᒥᒃ ᓯᕗᓂᑦᓴᖃᕐᓂᐊᕈᑦᑕ ᐃᓕᖅᑯᓯᑐᖃᑦᑎᓐᓂᒃ ᐃᖅᑲᐅᒪᒋᐊᖃᕐᓂᖅ. 

ᑕᐃᒪᐃᒻᒪᑦ ᒐᕙᒪᒃᑯᑦ, ᑲᑐᔾᔨᖃᑎᒋᕙᑦᑕᒥᓂᒃ ᐱᓕᕆᖃᑎᖃᕐᓗᑎᒃ, ᐱᒋᐊᖅᐸᓪᓕᐊᓂᐊᓕᖅᑐᑦ 

ᓇᓗᓇᐃᖅᓯᒪᔪᓂᒃ ᐸᕐᓇᐅᑎᖃᖅᐸᓪᓕᐊᓕᕐᓗᑎᒃ ᓴᓇᔭᐅᓂᑦᓴᖓᓄᑦ ᓄᓇᕗᒻᒥ ᐃᑦᑕᕐᓂᓴᓕᕆᕝᕕᒃ 

ᐊᒻᒪᓗ ᐅᑎᖅᑎᑕᐅᕙᓪᓕᐊᒍᓐᓇᖅᓯᖁᓪᓗᒋᑦ ᓄᓇᕗᑦ ᐃᓕᖅᑯᓯᖓᑕ ᐱᖁᑎᖏᑦ ᑐᖅᑯᖅᑕᐅᓯᒪᔪᑦ 

ᐊᓯᖏᓐᓂ ᐊᕕᑦᑐᖅᓯᒪᕕᐅᔪᓂ. 

 

ᐃᖅᑲᐅᒪᔭᖃᓐᖏᒃᑯᑦᑕ ᐅᐱᒍᓱᓪᓗᑕ ᐊᒻᒪᓗ ᐊᔾᔨᐅᓐᖏᓐᓂᖓᓂᒃ ᑭᖑᓂᑦᑎᓐᓂ, ᓴᓐᖏᔪᒥᒃ 

ᐊᒻᒪᓗ ᑐᓐᖓᕕᖃᑦᓯᐊᖅᑐᒥᒃ ᓯᕗᓂᑦᓴᖃᕈᓐᓇᔾᔮᖏᑦᑐᒍᑦ. 

ᐱᕙᓪᓕᐊᔪᓕᕆᓂᖅ 

 
ᐃᓚᖓᑦ ᐊᑦᓱᕈᕐᓇᓂᖅᐹᖑᔪᖅ ᒐᕙᒪᑦᑎᓐᓄᑦ ᐃᑲᔪᖅᓱᐃᒐᓱᐊᕐᓂᖅ ᐊᒻᒪᓗ ᑲᔪᖏᖅᓴᐃᒐᓱᐊᕐᓂᖅ 

ᐱᕙᓪᓕᐊᔪᓕᕆᓂᕐᒥᒃ ᐊᒻᒪᓗ ᐱᓕᕆᕚᓪᓕᖅᑎᑦᓯᒐᓱᐊᕐᓂᖅ ᓇᖕᒥᓂᖃᖅᑎᐅᔪᓂᒃ. 

 

ᐃᓚᖓᑦ ᐃᓕᓴᕐᓇᕈᑎᐅᔪᖅ ᓄᓇᕗᒻᒥ ᐊᒥᓲᓂᖅᓴᐅᓂᖏᑦ ᒐᕙᒪᒃᑯᓐᓂ ᐃᖅᑲᓇᐃᔮᑦ. ᒐᕙᒪᒃᑯᑦ 

ᐊᒥᓲᓂᖅᐹᓂᒃ ᐃᖅᑲᓇᐃᔭᖅᑎᑦᓯᔨᐅᒍᒪᓐᖏᑦᑐᑦ ᓄᓇᕗᒻᒥᐅᓂᒃ. ᑭᓯᐊᓂᓕ, ᑐᓐᖓᓱᑦᑎᑦᓯᒐᔭᖅᑐᑦ 

ᐅᓪᓗ ᑎᑭᓐᓂᖅᑲᑦ ᓇᖕᒥᓂᖃᖅᑎᐅᔪᑦ ᐊᒥᓲᓂᖅᓴᓂᒃ ᐃᖅᑲᓇᐃᔭᖅᑎᖃᓕᕐᓂᖅᑲᑕ. 

 

ᓄᓇᕗᑦ ᐱᒋᐊᕈᑎᖃᖅᐸᓪᓕᐊᓂᐊᓕᖅᑐᖅ ᓄᑖᒥᒃ ᑮᓇᐅᔭᓕᐅᕈᑎᐅᔪᓐᓇᖅᑐᓄᑦ ᐊᖅᑯᑎᒥᒃ. 

ᒫᓐᓇᐅᓕᖅᑐᖅ ᑐᕌᒐᖃᕆᐊᖃᓕᖅᑐᒍᑦ ᐋᖅᑭᑦᓱᐃᕙᓪᓕᐊᓗᑕ ᐋᖅᑭᐅᒪᔾᔪᑎᓂᒃ 

ᑮᓇᐅᔭᖃᖅᑎᑦᓯᕙᓪᓗᑕ ᐊᒻᒪᓗ ᐊᑦᓱᕉᑎᖃᕐᓗᑕ ᑮᓇᐅᔭᓕᐅᕈᓐᓇᓂᕐᒥᒃ ᐊᒻᒪᓗ ᐃᖅᑲᓇᐃᔮᑦᓴᓂᒃ 

ᓴᖅᑮᕙᓪᓕᐊᓂᕐᒥᒃ. 

 

ᐊᔾᔨᒌᓐᖏᑦᑐᓂᒃ ᐃᖅᑲᓇᐃᔮᖃᕆᐊᖃᕐᓂᐊᖅᑐᒍᑦ ᑮᓇᐅᔭᓕᐅᕈᓐᓇᖅᓯᓂᐊᕈᑦᑕ. 

 

ᐱᖁᑎᕐᔪᐊᓂᒃ ᓄᓇᓕᓐᓂ ᓴᓇᒋᐊᖃᕐᓂᖅ ᐊᒻᒪᓗ ᐃᓪᓗᓕᕆᓂᖅ ᓱᓕ ᐱᑕᖃᕆᐊᖃᕐᓂᖏᑦ 

ᐊᑐᐃᓐᓇᐅᖏᑦᑐᑦ ᐊᕝᕕᐊᕈᑕᐅᓪᓗᑎᒃ ᑮᓇᐅᔭᓕᐅᕈᓐᓇᓂᕐᒧᑦ. ᓲᕐᓗ, ᑐᓚᑦᑕᕐᕕᖃᓐᖏᓐᓂᕗᑦ 

ᐊᒻᒪᓗ ᐅᒥᐊᑯᕕᑕᖃᑦᓯᐊᖏᓐᓂᖓᓄᑦ ᐊᒻᒪᓗ ᐳᓚᕋᑦᑐᓕᕆᓂᕐᒧᑦ ᐃᓪᓗᖁᑎᖃᓐᖏᓗᐊᕐᓂᕐᒧᑦ 

ᐊᕝᕕᐊᕈᑕᐅᔪᑦ ᑮᓇᐅᔭᓕᐅᕈᑕᐅᔪᓐᓇᕋᔭᖅᑐᓄᑦ. 

 

ᐃᓅᓯᓕᒫᒥ ᐃᓕᑉᐸᓪᓕᐊᖏᓐᓇᕐᓂᖅ ᐱᒻᒪᕆᕈᖅᐸᓪᓕᐊᑐᐃᓐᓇᓂᐊᖅᑐᖅ ᓄᓇᕗᒻᒥᐅᑦ 

ᐃᓚᐅᖃᑕᐅᔪᒪᓂᐊᖅᑲᑕ ᐃᖅᑲᓇᐃᔮᑦᓴᓄᑦ ᓴᖅᑭᖅᐸᓪᓕᐊᓂᐊᖅᑐᓄᑦ ᐊᕐᕌᒍᓂ ᖃᐃᔪᓂ. 

 

ᐱᐅᓯᕚᓪᓕᕆᐊᖃᕐᓂᐊᖅᑕᕗᑦ ᑐᑭᒧᐊᑦᑎᓯᖃᑎᒌᓐᓂᖏᑦ ᒐᕙᒪᒃᑯᑦ, ᐃᓄᐃᑦ ᑲᑐᔾᔨᖃᑎᒌᖏᑦ 

ᐊᒻᒪᓗ ᓇᖕᒥᓂᖃᖅᑎᐅᔪᑦ ᑎᒍᕙᓪᓕᐊᒍᒪᓂᐊᕈᑦᑎᒍ ᐱᕚᓪᓕᕈᑎᑦᓴᐅᔪᑦ. 

ᒐᕙᒪᒃᑯᑦ ᐃᖅᑲᓇᐃᔭᖃᑎᖃᐃᓐᓇᕐᓂᐊᖅᑐᑦ ᐅᖃᐅᔾᔨᒋᐊᖅᑎᖏᓐᓂᒃ ᑎᒥᐅᔪᓂᒃ, ᓄᓇᕗᒻᒥ 

ᐱᕙᓪᓕᐊᔪᓕᕆᓂᕐᒧᑦ ᑲᑎᒪᔨᖏᑦ, ᓴᖅᑮᖃᑎᒋᕙᓪᓕᐊᓗᒋᑦ ᐱᕕᖃᕈᑎᐅᔪᓐᓇᖅᑐᓂᒃ 

ᓄᓇᕗᒻᒥᐅᓄᑦ ᐱᓗᐊᖅᑐᒥ ᐊᑐᓕᖅᑎᑕᐅᓂᖓᒍᑦ ᓄᓇᕗᒻᒥ ᐱᕙᓪᓕᐊᔪᓕᕆᓂᕐᒧᑦ ᐋᖅᑭᐅᒪᔾᔪᑎ. 

 

ᖁᓚᖅᑐᖃᑦᑕᐃᓕᓕ ᓄᓇᕗᑦ ᓯᕗᒧᒍᑎᖃᖅᐸᓪᓕᐊᓂᖓᓂᒃ ᐊᔾᔨᒌᓐᖏᑦᑐᑎᒍᑦ. 

 

ᐅᔭᕋᕐᓂᐊᖅᑐᓕᕆᓂᖅ ᓴᖅᑭᖅᐸᓪᓕᐊᖏᓐᓇᓂᐊᖅᑐᖅ ᑮᓇᐅᔭᓕᐅᕈᑕᐅᔪᓐᓇᕐᓂᖓ. ᐊᑯᓐᓂᖓᓂ 

2006 ᐊᒻᒪᓗ 2010 ᐃᓱᒪᓇᖅᑐᖅ ᓯᑕᒪᐃᑦ ᐅᔭᕋᕐᓂᐊᕐᕖᑦ ᒪᑐᐃᕋᔭᕐᓂᖏᓐᓂᒃ. ᑐᕌᖓᔪᑦ 

ᐃᓪᓗᓕᐅᖅᑕᐅᒋᐊᓖᑦ ᐊᒻᒪᓗ ᐱᔨᑦᓯᕋᐅᑎᐅᒋᐊᓖᑦ ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ 

ᐱᕈᖅᐸᓪᓕᐊᓛᖅᑐᑦ ᑕᑯᓚᐅᖅᓯᒪᓐᖏᑦᑎᓐᓂᒃ. ᑕᕝᕙᓂ ᐊᕐᕌᒍᒥ ᓄᓇᕗᑦ $120 ᒥᓕᐊᓐᓂᒃ 

ᐃᓯᕐᕕᐅᓚᐅᖅᑐᖅ ᐅᔭᕋᕐᓂᐊᕋᑦᓴᖅᓯᐅᖅᑐᓂᒃ. 

 

ᓄᑖᑦ ᐅᔭᕋᕐᓂᐊᕐᕖᑦ ᒪᑐᐃᖅᑕᐅᒐᔭᖅᑐᑦ ᑭᓯᐊᓂ ᓴᓐᖏᓂᖅᓴᓂᒃ ᐊᑐᐊᒐᖃᕐᓗᑎᒃ ᓄᓇᓕᓐᓂ 

ᐃᖅᑲᓇᐃᔭᖅᑎᑖᖃᑦᑕᕆᖃᕐᓂᕐᒧᑦ, ᐱᔨᑦᓯᕋᐅᑎᓄᑦ ᑳᓐᑐᕌᑖᖅᑎᑦᓯᒋᐊᖃᕐᓂᕐᒧᑦ ᐊᒻᒪᓗ 

ᐊᕙᑎᑦᑎᓐᓂᒃ ᓴᐳᔾᔨᓯᒪᓂᕐᒧᑦ. ᐱᕕᖃᕐᓂᖅᓴᐅᓛᖅᑐᒍᑦ ᐃᓄᓐᓂᒃ ᐊᒥᓲᓂᖅᓴᓂᒃ 

ᐃᖅᑲᓇᐃᔭᖅᑎᑦᓯᒍᓐᓇᓕᕐᓗᑕ ᑐᕌᒐᖃᖅᓯᓐᓈᕐᓗᑕ ᐃᓕᖅᑯᓯᑦᑎᓐᓂᒃ ᐳᐃᒍᑦᑕᐃᓕᓂᕐᒥᒃ. 

 

ᐊᖏᖅᑕᐅᓯᒪᓂᖏᒃ Tahera-ᑯᑦ ᔨᐅᕆᑯ ᓯᑎᓂᖅᐹᓂᒃ ᐅᔭᕋᕐᓂᐊᕐᕕᑦᓴᖓ ᓄᓇᕗᒻᒥ ᓄᓇᐃᑦ 

ᐊᑦᑐᖅᑕᐅᖃᑦᑕᕐᓂᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᓐᓄᑦ, ᐊᑎᓕᐅᖅᑕᐅᓯᒪᓂᖓ ᐃᓄᐃᑦ 

ᐊᑦᑐᖅᑕᐅᓂᐊᕐᓂᖏᓐᓄᑦ ᐱᕚᓪᓕᕈᑎᑦᓴᖏᓐᓄᓪᓗ ᐊᖏᕈᑎᖓ ᕿᑎᕐᒥᐅᑦ ᐃᓄᐃᑦ 

ᑲᑐᔾᔨᖃᑎᒌᒃᑯᖏᓐᓄᑦ ᐊᒻᒪᓗ ᐃᓚᐅᖃᑕᐅᓂᖏᑦ ᓄᓇᕐᔪᐊᓕᒫᒥ ᖃᐅᔨᒪᔭᐅᔪᑦ Tiffany and 

Company ᓲᕐᓘᕈᑎᑦᓴᑦᓯᐊᖑᔪᑦ ᑐᓴᕈᒥᓇᖅᑐᒥᒃ ᑲᔪᓯᕙᓪᓕᐊᒍᑕᐅᓂᖓᓂᒃ ᓄᓇᕗᒻᒥ 

ᐅᔭᕋᕐᓂᐊᖅᑐᓕᕆᓂᖅ. ᖁᕕᐊᑦᑐᖓ ᐅᖃᐅᓯᕆᒍᓐᓇᕋᒃᑯ ᓴᓇᔭᐅᕙᓪᓕᐊᓛᕐᓂᖓ ᔨᐅᕆᑯ 

ᐅᔭᕋᕐᓂᐊᕐᕕᒃ, ᓄᓇᕗᒻᒥ ᓯᕗᓪᓕᖅᐹᒥ ᓯᑎᓂᖅᐹᓂᒃ ᐅᔭᕋᕐᓂᐊᕐᕕᒃ, ᐸᕐᓇᑕᐅᓯᒪᔪᖅ 

ᐱᒋᐊᖅᑕᐅᓛᕐᓂᖓᓂᒃ ᐊᕐᕌᒎᓛᖅᑐᒥ. 

 

ᐃᖃᓗᓕᕆᓂᖅ ᑮᓇᐅᔭᓕᐅᕈᑕᐅᔪᓐᓇᕐᓂᖓ ᐊᖏᓪᓕᕙᓪᓕᐊᒍᓐᓇᕐᒥᔪᖅ. ᐃᓘᓐᓇᖓᒍᑦ 

ᓂᕆᐅᓇᕐᓂᖏᑦ ᓴᓐᖏᔫᒐᓗᐊᑦ, ᑭᓯᐊᓂ ᐊᒥᓱᕐᖑᕆᐊᕈᓐᓇᕐᓂᐊᕈᑦᑎᒍ ᓄᓇᕗᒻᒧᑦ 

ᑐᓂᔭᐅᖃᑦᑕᖅᑐᑦ ᐃᒪᕕᒻᒥ ᐃᖃᓗᑦᑕᐅᔪᓐᓇᖅᑐᑦ ᕿᑭᖅᑖᓘᑉ ᐊᑯᑭᑦᑑᓪᓗ ᐃᑭᖓᓂ ᐊᒻᒪᓗ 

ᓴᓐᓂᕈᑎᐅᑉ ᐃᒪᖓᓂ ᐊᔾᔨᓴᐃᓐᓇᖏᓐᓂᒃ ᑐᓂᔭᐅᖃᑦᑕᕆᐊᖃᓕᕐᓂᐊᖅᑐᒍᑦ ᐊᓯᖏᑎᑐᑦ 

ᐊᕕᑦᑐᖅᓯᒪᕕᐅᔪᑦ ᑐᓂᔭᐅᖃᑦᑕᕐᓂᖏᑕ ᖃᓂᒋᔭᖏᓐᓂ ᐃᖃᓗᒐᓱᕝᕕᖏᓐᓂ. ᒐᕙᒪᒃᑯᑦ 

ᑲᔪᓯᒍᑎᖃᕐᓂᐊᖅᑐᑦ ᐊᔭᐅᖅᑐᐃᓗᑎᒃ ᒐᕙᒪᑐᖃᒃᑯᑦ ᒥᓂᔅᑕᖓᓂᒃ ᐃᒪᕐᒥᐅᑕᓕᕆᔨᒃᑯᓐᓄᑦ 

ᐃᓱᒫᓘᑎᕗᑦ ᑲᒪᒋᔭᐅᖁᓪᓗᒍ. 

 

ᐅᑕᖅᑭᓂᑦᑎᓐᓂ, ᐊᕙᑎᓕᕆᔨᒃᑯᑦ, ᑲᑐᔾᔨᖃᑎᖃᕐᓗᑎᒃ ᓄᓇᕗᑦ ᑐᓐᖓᕕᒃᑯᓐᓂᒃ ᐊᒻᒪᓗ 

ᒐᕙᒪᑐᖃᒃᑯᑦ ᐃᓄᓕᕆᔨᑐᖃᒃᑯᖏᓐᓂᒃ ᐱᔭᕇᖅᓯᓂᐊᖅᑐᑦ ᐊᒻᒪᓗ ᐊᑐᓕᖅᑎᑦᓯᓗᑎᒃ ᓄᓇᕗᒻᒥ 

ᐃᖃᓗᓕᕆᓂᕐᒧᑦ ᕿᓯᓕᕆᓂᕐᒧᓪᓗ ᐋᖅᑭᐅᒪᔾᔪᑎᖏᓐᓂᒃ. 

 

ᓄᓇᕗᒻᒥ ᒥᑭᔫᒐᓗᐊᖅ ᓴᓇᖃᑦᑕᕐᓂᕐᒧᑦ ᑮᓇᐅᔭᐅᕈᑕᐅᔪᑦ ᒪᕐᕉᓕᖓᔪᖅ - ᓂᐅᕐᕈᑎᑦᓴᓂᒃ 

ᓂᕿᓕᕆᕙᑦᑐᑦ ᐊᒻᒪᓗ ᓴᓇᔭᐅᖃᑦᑕᕐᓂᖏᑦ ᓴᓇᓐᖑᐊᒐᕈᔪᐃᑦ ᒥᖅᓱᒐᕈᔪᐃᓪᓗ 

ᓂᐅᕐᕈᑎᑦᓴᐅᓗᑎᒃ ᐅᕝᕙᓗ ᑕᐅᖅᓰᒍᑎᐅᓗᑎᒃ. 

 

ᓂᕆᐅᓇᕐᓂᖓ ᓂᕿᓕᕆᓂᕐᒧᑦ ᓂᐅᕐᕈᑎᖃᖃᑦᑕᕐᓂᖅ ᑐᓴᕈᒥᓇᑦᓯᐊᖅᑐᖅ ᐊᒻᒪᓗ 

ᓂᕿᓕᕆᓂᖅᓴᐅᒍᓐᓇᖅᓯᓂᐊᖅᑐᒍᑦ ᑭᓯᐊᓂ ᐊᐅᓚᑦᓯᓂᖅᓴᐅᓕᕈᑦᑕ ᓇᒻᒥᓂ ᐃᖃᓗᓕᕆᓂᕐᒥᒃ. 

 

ᑕᐅᖅᓰᒍᑕᐅᖃᑦᑕᕐᓂᖏᑦ ᑐᒃᑐᒥᓃᑦ ᐊᒻᒪᓗ ᐅᒥᖕᒪᒥᓃᑦ ᓱᓕ ᐱᕈᖅᐸᓪᓕᐊᒃᑲᓐᓂᕈᓐᓇᖅᑐᖅ 

ᐊᒥᓲᓂᖅᓴᓄᑦ ᐱᔭᐅᒍᒪᓕᖅᐸᓪᓕᐊᒻᒪᑕ ᓂᖀᑦ ᑲᓇᑕᒥ ᐊᒻᒪᓗ ᓄᓇᕐᔪᐊᕐᒥ ᓂᐅᕕᕈᒪᔪᓄᑦ. 

 

ᓇᓗᓇᓐᖏᑦᑐᖅ ᑕᑯᔭᐅᒍᒪᓪᓚᕆᒻᒪᑕ ᓄᓇᕗᒻᒥ ᐃᓕᖅᑯᓯᑦᑎᓐᓅᖓᔪᑦ. ᐊᒻᒪᓗ 

ᐃᑲᔪᖅᓱᖅᑕᐅᓂᖏᑦ ᑮᓇᐅᔭᖃᖅᑎᑕᐅᓂᖏᑦ ᓴᓇᐅᒐᓕᐅᖅᑎᐅᔪᑦ ᐊᒻᒪᓗ 

ᐃᓕᖅᑯᓯᓕᕆᓂᕐᒨᖓᔪᑦ ᖁᕝᕙᓯᑦᑐᑦ. 

 

ᐳᓚᕋᑦᑐᓕᕆᓂᖅ ᐱᒻᒪᕆᐅᒻᒥᔪᖅ ᐱᕈᖅᐸᓪᓕᐊᔪᓐᓇᕐᓂᖓᓄᑦ. ᓄᓇᕗᒻᒥᐅᓄᑦ 

ᑮᓇᐅᔭᓕᐅᕈᑕᐅᔪᓐᓇᑦᓯᐊᖅᑐᖅ ᓯᓚᑖᓃᓐᖔᖅᑐᓂᒃ ᐊᒻᒪᓗ ᓴᖅᑭᔮᑦᓯᐊᕈᑎᐅᔪᓐᓇᖅᑐᓂ ᐃᓄᐃᑦ 

ᐃᓕᖅᑯᓯᖏᓐᓂᒃ ᐊᒻᒪᓗ ᓄᓇᕗᒻᒥ ᓄᓇᑦᑎᓐᓂᒃ ᐊᑑᑎᖃᑦᓯᐊᕈᓐᓇᓂᕐᒥᒃ. 

ᑮᓇᐅᔭᖃᖅᑎᑕᐅᓂᖏᑦ ᐊᒻᒪᓗ ᐱᓕᒻᒪᑦᓴᕐᓂᖅ ᓴᖅᑭᖅᑕᐅᒋᐊᖃᕐᓂᐊᖅᑑᒃ ᐊᑑᑎᐅᔪᓐᓇᕐᓂᐊᕈᑎᒃ 

ᐱᕕᖃᕐᕕᐅᔪᓐᓇᑦᓯᐊᖅᑐᑦ ᑕᑯᒥᓇᕈᑎᒋᔭᑦᑎᓐᓄᑦ ᐊᒻᒪᓗ ᐅᐸᑦᑕᐅᔪᒪᖃᑦᑕᕐᓂᐊᕈᑦᑕ. ᒐᕙᒪᒃᑯᑦ 

ᐱᓕᕆᖃᑎᖃᕐᓂᐊᖅᑐᑦ ᐳᓚᕋᑦᑐᓕᕆᔨᓂᒃ ᑲᑐᔾᔨᖃᑎᒋᓗᒋᑦ ᐱᓕᒻᒪᑦᓴᖅᑕᐅᔪᓐᓇᖁᓪᓗᒋᑦ 

ᐳᓚᕋᑦᑐᓕᕆᓂᕐᒧᑦ ᐊᐅᓚᑦᓯᔩᑦ, ᑐᓵᔩᑦ ᐊᒻᒪᓗ ᑐᓐᖓᓵᕆᔨᐅᓂᕐᒧᑦ ᐃᖅᑲᓇᐃᔭᖅᑏᑦ. 

 

ᐊᖏᓂᖅᓴᐅᔪᓂ ᓄᓇᓕᓐᓂ ᐅᐸᒍᒥᓇᕐᓂᖏᓐᓂᒃ ᓴᖅᑭᔮᖅᑎᑕᐅᒋᐊᒃᑲᓐᓂᕆᐊᓖᑦ ᐊᒻᒪᓗ 

ᐱᓕᕆᐊᑦᓴᖃᕐᓂᖅᓴᐅᓗᑎᒃ ᐳᓚᕋᑏᑦ ᓯᕗᕐᖓᒍᑦ ᐊᒻᒪᓗ ᑭᖑᓂᐊᒍᑦ ᐱᓱᕋᔮᑦᓯᒪᓚᐅᖅᑎᓪᓗᒋᑦ, 

ᐊᐅᓪᓛᖅᓯᒪᓚᐅᖅᑎᓪᓗᒋᑦ, ᐊᖑᓇᓱᓚᐅᖅᑎᓪᓗᒋᑦ ᐅᕝᕙᓗ ᐃᖃᓪᓕᐊᖅᓯᒪᓚᐅᖅᑎᓪᓗᒋᑦ. 

ᐳᓚᕋᑎᓂᒃ ᑎᑭᓯᒪᑎᑦᓯᖃᑦᑕᕐᓂᖅ ᐊᑕᐅᓯᒃᑲᓐᓂᕐᒥᒃ ᐅᓪᓗᒥᒃ ᐱᕚᓪᓕᕈᑕᐅᔪᓐᓇᓪᓚᕆᒻᒪᑦ 

ᓄᓇᓕᓐᓂ ᑮᓇᐅᔭᓕᐅᕈᓐᓇᕐᓂᐅᔪᓄᑦ. 

 

ᐊᐅᓚᑦᓯᒍᓐᓇᕐᓂᖅ ᐊᒻᒪᓗ ᐃᓱᒪᓕᐅᕈᑎᖃᕈᓐᓇᕐᓂᖅ ᓄᓇᒦᓐᖔᖅᑐᓂᒃ ᓄᑦᑎᖅᑕᐅᓂᖏᑎᒍᑦ 

ᓴᓐᖏᓂᖃᕈᑕᐅᓂᖏᓐᓄᑦ ᐅᑭᐅᖅᑕᖅᑐᒥ ᐅᔭᕋᕐᓂᐊᕋᑦᓴᕈᔪᐃᑦ ᒐᕙᒪᑐᖃᒃᑲᓐᓂᒃ ᑎᒍᒍᓐᓇᕈᑦᑎᒍ 

ᓇᒻᒥᓂᖅ ᒪᑭᑕᔪᓐᓇᕐᓂᑎᓐᓄᑦ ᐱᕚᓪᓕᕈᑕᐅᔪᓐᓇᓂᐊᖅᑐᖅ. ᒐᕙᒪᒋᔭᓯ ᓱᓕ 

ᐊᐅᔭᖅᑐᐃᖏᓐᓇᖅᑐᑦ ᒐᕙᒪᑐᖃᒃᑯᓐᓂᒃ ᐊᖏᕈᑎᖃᕈᓐᓇᖁᓪᓗᒋᑦ ᐱᒋᐊᕈᑎᖃᕐᓂᕐᒥᒃ 

ᐊᔩᕈᑕᐅᓂᐊᕐᓂᖏᓐᓂᒃ ᐊᖏᖃᑎᒌᒍᑎᑦᓴᐅᔪᑦ ᐱᓕᕆᐊᖑᕙᓪᓕᐊᓂᐊᖅᑐᑦ ᑐᒡᓕᐊᓂ 

ᒪᓕᒐᓕᐅᖅᑎᐅᓂᑦᑎᓐᓂ. 

 

ᒫᓐᓇᒫᖑᓚᐅᖅᑐᖅ ᒐᕙᒪᑐᖃᒃᑯᑦ ᐅᖃᐅᓯᕆᓚᐅᖅᑕᖏᑦ $90 ᒥᓕᐊᓐ ᐊᕐᕌᒍᓄᑦ ᑕᓪᓕᒪᓄᑦ 

ᓇᓗᓇᐃᖅᓯᒍᑕᐅᓯᒪᔪᖅ ᐊᖏᕈᑎᖃᖅᐸᓪᓕᐊᓂᖏᓐᓂᒃ ᑲᓇᑕᐅᑉ ᐃᑲᔪᖅᓯᒍᒪᓂᕐᒧᑦ 

ᐱᕙᓪᓕᐊᔪᓕᕆᓂᕐᒥᒃ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᕕᖏᓐᓂ. ᑭᓯᐊᓂᓕ, ᐅᑭᐅᖅᑕᖅᑐᒥ ᓯᕗᓕᖅᑏᑦ 

ᐊᒻᒪᓗ ᒥᓂᔅᑕᐃᑦ ᐱᕙᓪᓕᐊᔪᓕᕆᓂᕐᒧᑦ ᐊᔩᖃᑎᖃᖅᑐᑦ ᒐᕙᒪᑐᖃᒃᑯᓐᓂᒃ 

ᐊᐅᓚᑕᐅᓂᕆᒐᔭᖅᑕᖏᓐᓄᑦ ᐊᒻᒪᓗ ᑮᓇᐅᔭᖃᖅᑎᑦᓯᓂᐅᖃᑦᑕᕋᔭᖅᑐᑦ ᐋᖅᑭᐅᒪᓂᖏᓐᓂᒃ 

ᐋᖅᑭᑦᑕᐅᒍᓐᓇᖁᓪᓗᒋᑦ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᕕᖏᓐᓂ ᓯᕗᓪᓕᐅᔾᔭᐅᒍᒪᓯᒪᔪᑦ ᐊᒻᒪᓗ 

ᐅᐸᓗᖓᐃᔭᖅᑕᐅᓯᒪᑦᓯᐊᖅᑐᓂᒃ ᑮᓇᐅᔭᓕᐅᕈᑎᖃᕈᓐᓇᓂᕐᒧᑦ 

ᐃᓱᒪᓕᐅᕈᑎᐅᖃᑦᑕᕐᓂᐊᕐᓂᖏᓐᓂᒃ. 

ᐊᑕᐅᑦᓯᒃᑯᑦ, ᐱᖓᓱᑦ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᕕᓐᓂ ᓯᕗᓕᖅᑏᑦ ᐊᒻᒪᓗ ᑲᓇᑕᐅᑉ 

ᐊᖏᔪᖅᑳᕐᔪᐊᖓ ᐋᖅᑭᑦᓱᐃᕙᓪᓕᐊᔪᑦ ᐅᑭᐅᖅᑕᖅᑐᒥ ᑐᕌᒐᐅᓂᐊᖅᑐᒥᒃ ᐊᒻᒪᓗ ᐋᖅᑭᐅᒪᔾᔪᑎᓂᒃ. 

 

ᐅᖃᐅᓯᐅᓛᕐᓂᖓ ᓂᕆᐅᓇᖅᑐᖅ ᑕᕝᕙᓂ ᒪᓕᒐᓕᐅᖅᑏᑦ ᑲᑎᒪᓂᖏᓐᓂ. 

 

ᐃᓕᓐᓂᐊᕐᓂᓕᕆᓂᖅ 

 

ᐃᓕᓐᓂᐊᕐᓂᓕᕆᓂᖅ ᐱᔾᔪᑎᑦᓴᑑᔪᖅ ᓴᓐᖏᓕᖅᐹᓪᓕᖅᑎᑦᓯᒍᓐᓇᓂᕐᒧᑦ ᐃᓕᖅᑯᓯᑦᑎᓐᓂᒃ, 

ᑮᓇᐅᔭᓕᐅᕈᓐᓇᓂᕐᒧᑦ ᐊᒻᒪᓗ ᓴᖅᑭᖅᐸᓪᓕᐊᑎᑦᓯᓂᕐᒧᑦ ᓇᒻᒥᓂᖅ ᒪᑭᑕᔪᓐᓇᓂᑦᑎᓐᓂᒃ ᐊᒻᒪᓗ 

ᓇᓗᖅᑯᑎᓐᖏᑦᑐᓂᒃ ᐃᓅᖃᑎᒌᓂᒃ. 

 

ᑲᔪᖏᕐᓂᖃᑦᓯᐊᖅᑐᒥᒃ ᐊᒻᒪᓗ ᓴᓐᖏᔪᒥᒃ ᐃᓕᖅᑯᓯᖃᕈᒪᓂᐊᕈᑦᑕ ᓇᓗᓇᐃᖅᓯᓯᒪᒋᐊᖃᖅᑐᒍᑦ 

ᐃᓕᓐᓂᐊᖅᑎᑦᓯᒋᐊᖃᕐᓂᑎᓐᓂᒃ ᕿᑐᕐᖓᑎᓐᓂᒃ ᐅᖃᐅᓯᑦᑎᓐᓂᒃ ᐃᓕᖅᑯᓯᑦᑎᓂᓪᓗ. 

 

ᐱᕚᓪᓕᕈᑎᖃᕈᒪᓂᐊᕈᑦᑕ ᐱᕈᖅᐸᓪᓕᐊᔪᓂᒃ ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ 

ᓇᓗᓇᐃᖅᓯᓯᒪᒋᐊᖃᕐᓂᐊᖅᑐᒍᑦ ᓄᓇᕗᒻᒥᐅᑦ ᐃᓕᓐᓂᐊᖅᓯᒪᑦᓯᐊᕆᐊᖃᕐᓂᖏᓐᓂᒃ ᐊᒻᒪᓗ 

ᐱᓕᒻᒪᑦᓴᔭᐅᓯᒪᑦᓯᐊᕆᐊᖃᕐᓂᖏᓐᓂᒃ ᐃᖅᑲᓇᐃᔮᑦᓴᓂᒃ ᑎᒍᓯᕙᓪᓕᐊᖁᓂᐊᕈᑦᑎᒍ 

ᓴᖅᑭᖅᐸᓪᓕᐊᓂᐊᖅᑐᓂᒃ ᓄᓇᕗᒻᒥ. 

 

ᑕᒪᓐᓇ ᐱᔾᔪᑎᒋᓪᓗᒍ ᐋᖅᑭᑦᓱᐃᕙᓪᓕᐊᔪᒍᑦ ᐃᓕᖅᑯᓯᖃᕈᒪᓪᓗᑕ ᐃᓅᓯᓕᒫᒥᒃ 

ᐃᓕᑉᐸᓪᓕᐊᖏᓐᓇᓂᕐᒥᒃ. ᑕᐃᒪᐃᓕᖓᓂᐊᕈᑦᑕ, ᓄᓇᕗᑦ ᑎᑭᐅᑎᔪᓐᓇᓂᐊᖅᑐᖅ 

ᐱᔪᓐᓇᕐᓂᓕᒫᑦᑎᓐᓄᑦ. 

 

ᑕᐃᒪᐃᒻᒪᑦ ᒐᕙᒪᕗᑦ ᓯᕗᓪᓕᐅᔾᔨᒍᒪᓯᒪᔪᑦ ᐃᓕᓐᓂᐊᖅᑎᑦᓯᓂᕐᒥᒃ 

ᐃᖅᑲᓇᐃᔭᕈᓐᓇᖅᓯᖃᑦᑕᖁᓪᓗᒋᑦ ᓄᓇᕗᒻᒥ ᓴᓇᔪᓕᕆᔨᕈᔫᓂᕐᒧᑦ ᐃᓕᓐᓂᐊᕐᕕᑦᓴᒥᒃ 

ᓄᖑᕈᑎᓚᐅᓐᖏᓐᓂᖓᓂ ᑐᓪᓕᐊᓂ ᒪᓕᒐᓕᐅᖅᑎᐅᓂᕗᑦ. 

ᑭᒃᑯᑐᐃᓐᓇᕐᓄᑦ ᐃᓕᓐᓂᐊᖅᑐᓕᕆᓂᖃᕆᐊᖃᖅᑐᒍᑦ ᑐᕌᒐᖃᖅᑐᓂᒃ ᐱᔭᕇᖅᑎᑦᓯᖃᑦᑕᓂᕐᒧᑦ 

ᒪᕐᕉᓐᓂᒃ ᐅᖃᐅᓯᖃᕐᓗᑎᒃ ᒪᒃᑯᑦᑐᐃᑦ ᐱᔪᓐᓇᕐᓂᖃᑦᓯᐊᓕᕐᓗᑎᒃ ᐊᒻᒪᓗ ᖃᐅᔨᒪᔭᖃᑦᓯᐊᓕᕐᓗᑎᒃ 

ᑲᔪᓯᓂᖃᑦᓯᐊᖃᑦᑕᕈᓐᓇᖁᓪᓗᒋᑦ ᓯᓚᑦᑐᓴᕐᕕᓐᓂ ᐃᓕᓐᓂᐊᕐᓂᑦᓴᖏᑦ. 

 

ᑕᐃᒪᐃᑦᑐᒥᒃ ᑐᓐᖓᕕᖃᕐᓂᐊᕐᕈᑦᑕ ᐃᓕᓐᓂᐊᕐᓂᓕᕆᓂᕐᒥᒃ ᓴᓇᔭᐅᓯᒪᒋᐊᖃᕐᓂᐊᖅᑐᖅ ᓄᓇᕗᒻᒥ 

ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ. 

 

ᐋᖅᑭᑦᓱᖅᑕᐅᓂᖓ ᓄᑖᖅ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ ᓯᕗᓪᓕᐅᔾᔨᒍᒪᓯᒪᔭᖓ ᒐᕙᒪᑦᑕ 

ᓂᕈᐊᖅᑕᐅᓯᒪᓂᑦᑎᓐᓂ. ᐊᖏᕈᑎᖃᖅᓯᒪᔪᑦ ᐃᓚᒋᓕᐅᔾᔨᓯᒪᓂᐊᕐᓗᑎᒃ ᓄᓇᕗᒻᒥᐅᓂᒃ 

ᐋᖅᑭᑦᓱᖅᑕᐅᕙᓪᓕᐊᑎᓪᓗᒍ ᒪᐅᖓᑑᐃᓐᓈᖓᓐᖏᓪᓗᑎᒃ ᐊᒻᒪᓗ ᐃᓚᐅᖃᑕᐅᑦᓯᐊᒻᒪᕆᓪᓗᑎᒃ. 

 

ᑐᓴᐅᒪᖃᑦᑕᐅᑎᒍᑕᐅᓂᖏᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᑦ ᑲᔪᓯᒍᑕᐅᖏᓐᓇᓂᐊᖅᑐᑦ 

ᑭᒃᑯᑐᐃᓐᓇᕐᓂᒃ ᑲᑎᒪᑎᑦᓯᖃᑦᑕᕐᓗᑎᒃ ᖃᐅᔨᒐᓱᐊᕐᓗᑎᒃ ᓄᓇᕗᒻᒥᐅᑦ ᑭᓱᓂᒃ ᑕᑯᒍᒪᒻᒪᖔᑕ 

ᐃᓕᓐᓂᐊᖅᑐᓕᕆᓂᒃᑯᑦ. ᑐᓴᐅᒪᖃᑦᑕᐅᑎᓂᐅᔪᑦ ᐱᒋᐊᓛᖅᑐᑦ ᐊᕐᕌᒍᒥ ᓄᑖᒥ. 

 

ᖄᒃᑲᓐᓂᖓᒍᑦ, ᒐᕙᒪᒃᑯᑦ ᖃᐅᔨᒐᓱᐊᖅᑐᑦ ᐋᖅᑭᒋᐊᖅᑕᐅᓂᕆᒐᔭᖅᑕᖏᓐᓂᒃ 

ᑮᓇᐅᔭᖅᑖᖅᑎᑕᐅᖃᑦᑕᕐᓂᖏᓐᓄᑦ ᐋᖅᑭᐅᒪᓂᐅᔪᓂᒃ ᑐᕌᖓᑦᓯᐊᕐᓂᖅᓴᐅᓕᖁᓪᓗᒋᑦ ᓄᓇᕗᒻᒧᑦ 

ᐊᒻᒪᓗ ᓴᖅᑭᕈᑕᐅᔪᓐᓇᕐᓗᓂ ᐃᓕᓐᓂᐊᖅᑏᑦ/ᐃᓕᓐᓂᐊᖅᑎᑦᓯᔩᑦ ᖃᑦᓯᐅᓂᖏᑦ ᐊᒻᒪᓗ 

ᐃᖅᑲᓇᐃᔭᖅᑎᖃᑦᓯᐊᕐᓂᕐᒥᒃ ᐱᕚᓪᓕᕈᑕᐅᓂᐊᕐᓗᑎᒃ ᐃᓕᓐᓂᐊᕐᕕᑦᓴᖃᑦᓯᐊᕐᓂᕐᒥᒃ. ᒐᕙᒪᒃᑯᑦ 

ᐋᖅᑭᑦᓱᐃᓂᐊᖅᑐᑦ ᑮᓇᐅᔭᖅᑖᖅᑎᑦᓯᖃᑦᑕᕐᓂᐅᔪᒥᒃ ᑐᑭᓯᓇᑦᓯᐊᖅᑐᒥᒃ ᐊᒻᒪᓗ ᓴᖅᑭᔮᑦᓯᐊᖅᑐᒥᒃ. 

 

ᐃᓕᓐᓂᐊᕐᕖᑦ ᐃᓗᐊᓂ, ᓯᕈᓯᓛᕗᑦ ᐃᓕᖅᑯᓯᓕᕆᓂᕐᒨᖓᔪᓂᒃ ᐃᓕᓐᓂᐊᕈᑎᖃᕆᐊᓖᑦ. 

ᒪᒃᑯᑦᑐᖁᑎᕗᑦ ᐃᓕᓐᓂᐊᖅᑎᑕᐅᒋᐊᖃᕐᖓᑕ ᐊᒥᓲᓂᖅᓴᓄᑦ ᐅᖃᐅᓯᕆᔭᐅᔪᒥᒃ ᓄᓇᕗᒻᒥ, 

ᑭᓯᐊᓂᑦᑕᐅᖅ ᐃᓕᓐᓂᐊᕈᑎᑦᓴᖃᕈᓐᓇᕐᓗᑎᒃ ᐊᒻᒪᓗ ᐅᖃᓕᒫᒐᖃᕈᓐᓇᕐᓗᑎᒃ ᑐᕌᖓᔪᓂᒃ 

ᐃᓕᖅᑯᓯᑦᑎᓐᓄᒃ ᐊᒻᒪᓗ ᑐᕌᖓᑦᓯᐊᖅᑐᓂᒃ ᓄᓇᕗᒻᒧᑦ. ᐋᖅᑭᑦᓱᖅᑕᐅᕙᓪᓕᐊᑎᓪᓗᒋᑦ 

ᐃᓕᓐᓂᐊᕈᑎᑦᓴᐃᑦ ᐱᒋᐊᓕᓵᖅᑐᓂᒃ ᐃᓕᓐᓂᐊᕐᓂᓖᑦ 12-ᒧᑦ ᐊᒥᒐᖅᓯᖏᓪᓗᑎᒃ 

ᐱᓕᕆᔾᔪᑎᑦᓴᓂᒃ, ᑕᑯᖃᑦᑕᕈᒪᓂᐊᖅᑐᒍᑦ ᒪᕐᕉᓐᓂᒃ ᐅᖃᐅᓯᖃᕐᓗᑎᒃ ᒪᒃᑯᑦᑐᐃᑦ 

ᐱᔭᕇᖃᑦᑕᖁᓪᓗᒋᑦ ᐃᓕᓐᓂᐊᖅᑕᒥᓐᓂᒃ, ᐱᔪᓐᓇᕐᓂᖅᑖᕐᓗᑎᒃ ᐊᒻᒪᓗ ᓇᓗᖅᑯᑎᒍᓐᓃᕐᓗᑎᒃ 

ᓯᓚᑦᑐᓴᕐᕕᒻᒧᑦ ᐃᓕᓐᓂᐊᕆᐊᒃᑲᓐᓂᕈᑎᖃᕐᓗᑎᒃ ᐃᖅᑲᓇᐃᔮᕆᒍᒪᒐᔭᖅᑕᒥᓐᓂᒃ. 

 

ᐊᒥᓱᕐᖑᖅᐸᓪᓕᐊᒍᓐᓇᖁᓪᓗᒋᑦ ᐃᖅᑲᓇᐃᔭᖅᑎᑕᐅᓂᖏᑦ, ᒐᕙᒪᒃᑯᑦ ᕿᒥᕐᕈᐃᕙᓪᓕᐊᔪᑦ 

ᓯᓚᑦᑐᓴᕐᕕᒻᒥ ᐃᓕᓐᓂᐊᕈᑎᑦᓴᐅᔪᓂᒃ. ᐋᖅᑭᑦᓱᐃᕙᓪᓕᐊᖏᓐᓇᓂᐊᖅᑐᑦ ᐃᓐᓇᕐᓄᑦ 

ᐃᓕᓐᓂᐊᕈᑎᑦᓴᖏᑕ ᐸᕐᓇᐅᑎᖏᓐᓂᒃ ᖁᕝᕙᐸᓪᓕᐊᒍᓐᓇᖁᓪᓗᒋᑦ ᐃᓕᓐᓂᐊᖅᓯᒪᔪᑦ ᓄᓇᕗᒻᒥ, 

ᓄᓇᕗᒻᒥᐅᑦ ᐱᔪᓐᓇᕐᓂᖅᑖᖅᐸᓪᓕᐊᖁᓪᓗᒋᑦ ᐃᖅᑲᓇᐃᔭᕆᐅᖅᓴᓂᒃᑯᑦ ᐱᓕᒻᒪᑦᓴᔭᐅᓗᑎᒃ ᐊᒻᒪᓗ 

ᐃᖅᑲᓇᐃᔮᖅᑖᖅᐸᓪᓕᐊᒍᓐᓇᖁᓪᓗᒋᑦ. ᐃᓕᓐᓂᐊᕈᑎᑦᓴᓂᒃ ᕿᓂᕐᓂᐊᕐᒥᔪᑦ 

ᓄᓇᓕᓐᓃᒍᓐᓇᖅᑐᓂᒃ, ᐃᓚᒋᓕᐅᑎᓪᓗᒋᑦ ᐅᖃᓕᒫᕆᐅᖅᓴᓂᖅ ᑎᑎᕋᕆᐅᖅᓴᓂᕐᓗ, 

ᐃᖅᑲᓇᐃᔭᕆᐅᖅᓴᓂᕐᒧᑦ ᐃᓕᓐᓂᐊᕈᑎᑦᓴᓂᒃ, ᖁᑦᑎᓐᓂᓕᕇᑦ ᐸᐃᑉᐹᑖᕈᑕᐅᔪᓐᓇᖅᑐᓂᒃ 

ᐃᓕᓐᓂᐊᕈᑎᑦᓴᓂᒃ. 

 

ᐱᓕᕆᕕᖏᑦ ᐃᓕᓐᓂᐊᕐᓂᓕᕆᔨᒃᑯᑦ ᐊᒻᒪᓗ ᐃᓕᖅᑯᓯᓕᕆᔨᒃᑯᑦ ᐸᕐᓇᐃᕙᓪᓕᐊᓛᓕᖅᑐᑦ 

ᓄᓇᕗᒻᒥ ᐃᓕᖅᑯᓯᓕᕆᓂᕐᒧᑦ ᐃᓕᓐᓂᐊᕐᕕᑦᓴᒥᒃ, ᓴᓐᖏᓕᖅᐹᓪᓕᖅᑎᑦᓯᒍᑕᐅᒐᔭᖅᑐᓂ ᐃᓄᐃᑦ 

ᐃᓕᖅᑯᓯᖏᓐᓂᒃ ᓯᕗᓂᑦᓴᕆᔭᑦᑎᓐᓄᑦ. ᐃᓕᓐᓂᐊᕐᕕᒃ ᑲᑎᖅᓱᐃᓯᒪᒐᔭᖅᑐᖅ 

ᐅᖃᓕᒫᕆᐅᖅᓴᕈᔪᓐᓂᕐᒧᑦ ᐃᓕᓐᓂᐊᕈᑎᓂᒃ ᐊᒻᒪᓗ ᐃᓕᖅᑯᓯᓕᕆᓂᕐᒨᖓᔪᓂᒃ ᑐᕌᒐᖃᕐᓗᑎᒃ 

ᐃᓐᓄᕈᖅᐸᓪᓕᐊᓕᓵᖅᑐᓂᒃ ᐃᓕᓐᓂᐊᕐᕕᐊᓗᒻᒥ ᐱᔭᕇᖅᓯᒪᔪᓂᒃ 

ᐃᖅᑲᓇᐃᔭᕆᐅᖅᓴᒐᓱᐊᓕᖅᑐᓂᒃ. 

 

ᐋᓐᓂᐊᖃᕐᓇᖏᑦᑐᓕᕆᓂᖅ ᖃᓂᓐᓂᖅᓴᓂ ᐊᖏᕐᕋᖏᓐᓄᑦ 
 

ᒪᑭᑕᑦᓯᐊᕈᓐᓇᕐᓂᖓ ᓄᓇᕗᑦ ᑐᓐᖓᕕᖃᖅᑐᖅ ᒪᑭᑕᑦᓯᐊᕈᓐᓇᕐᓂᖏᓐᓄᑦ ᐃᓘᓐᓇᑎᒃ ᑎᒥᒃᑯᑦ, 

ᐃᓅᓯᓕᕆᓂᒃᑯᑦ, ᑮᓇᐅᔭᓕᐅᕈᓐᓇᓂᒃᑯᑦ ᐊᒻᒪᓗ ᐃᓕᖅᑯᓯᓕᕆᓂᒃᑯᑦ 

ᖃᓄᐃᓐᖏᑦᑐᐃᓐᓇᐅᑎᓪᓗᒋᑦ. 

 

ᓄᓇᕗᑦ ᒐᕙᒪᖓ ᓈᒻᒪᑦᓴᖅᓯᒪᔪᑦ ᑲᔪᓯᓂᖃᑦᓯᐊᓚᐅᕐᓂᖓᓂᒃ ᓯᕗᓕᖅᑏᑦ ᑲᓇᑕᒥ ᑲᑎᒪᑎᓪᓗᒋᑦ 

ᑐᕌᒐᖃᑦᓯᐊᖅᑐᑎᒃ ᐊᑦᓱᕈᕈᑕᐅᓯᒪᔪᓂᒃ ᑐᓴᖅᑎᑦᓯᒐᓱᐊᖅᑐᑎᒃ ᐋᑐᕚᒥᒃ. ᑐᓐᖓᓱᑦᑎᑕᕗᑦ 

  15 



ᐊᕐᕌᒍᓄᑦ ᖁᓕᓄᑦ ᐸᕐᓇᐅᑎ ᓴᓐᖏᓕᖅᐹᓪᓕᖅᑎᑕᐅᖁᓪᓗᒍ ᐋᓐᓂᐊᖃᕐᓇᖏᑦᑐᓕᕆᓂᖅ 

ᑲᓇᑕᒥ. 

 

ᖄᒃᑲᓐᓂᖓᒍᑦ ᑮᓇᐅᔭᖅᑖᖑᓯᒪᒧᑦ ᒐᕙᒪᑐᖃᒃᑯᓐᓂᒃ ᐃᑲᔪᖅᓯᓂᐊᖅᑐᑦ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᒃ ᐃᓄᓕᕆᔨᒃᑯᓂᓪᓗ ᐊᑐᓕᖅᑎᑦᓯᒐᓱᐊᖅᑎᓪᓗᒋᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒥᒃ ᖃᓂᓐᓂᖅᓴᓂ ᐊᖏᕐᕋᖏᓐᓄᑦ ᐸᕐᓇᐅᑎᖓᓂᒃ. 

 

ᐊᕐᕌᒎᓂᐊᖅᑐᓂᒃ ᑕᓪᓕᒪᓂᒃ ᖁᓕᓄᑦ, ᖃᓂᓐᓂᖅᓴᓄᑦ ᐊᖏᕐᕋᖏᓐᓄᑦ ᓂᕆᐅᒋᔭᐅᔪᖅ 

ᓴᖅᑭᖅᓯᒍᑕᐅᓂᐊᕐᓂᖓᓂᒃ ᐅᑯᓂᖓ: 

 

• ᐊᒥᓲᓂᖅᓴᐃᑦ ᐋᓐᓂᐊᖃᕐᓇᖏᑦᑐᓕᕆᔾᔪᑏᑦ ᐊᒻᒪᓗ ᐃᓅᓕᓴᐃᔾᔪᑏᑦ 

ᐊᑐᐃᓐᓇᐅᖃᑦᑕᓕᕐᓗᑎᒃ ᓄᓇᓕᓐᓂ, ᐅᖃᐅᓯᖏᓐᓂᒃ ᐊᑐᕐᓗᑎᒃ ᐊᒻᒪᓗ ᐃᓕᖅᑯᓯᖅᑎᒍᑦ 

ᑐᓐᖓᓇᖅᑐᒥ. 

• ᐊᒥᓲᓂᖅᓴᐃᑦ ᐋᓐᓂᐊᖃᕐᓇᖏᑦᑐᓕᕆᔾᔪᑏᑦ ᐊᒻᒪᓗ ᐃᓅᓕᓴᐃᔾᔪᑏᑦ 

ᐊᑐᐃᓐᓇᐅᑎᑕᐅᓕᕐᓗᑎᒃ ᐃᓄᓐᓄᑦ ᐃᓄᓐᓂᒃ. 

 

ᖃᓂᓐᓂᖅᓴᓂ ᐊᖏᕐᕋᖏᓐᓄᑦ ᐊᔭᐅᖅᑐᐃᒍᑎᐅᓂᐊᖅᑐᖅ ᐃᓄᐃᑦ ᐃᓕᖅᑯᓯᖏᑎᒍᑦ 

ᐱᓕᕆᔾᔪᓯᕐᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᓲᕐᓗ ᐊᒥᓲᓂᖅᓴᐅᓕᕐᓗᑎᒃ ᐃᕐᓂᓱᑦᓰᖃᑦᑕᓂᕐᒧᑦ 

ᐱᓕᕆᐊᑦ ᐊᓈᓇᒋᔭᐅᔪᑦ ᐃᕐᓂᖃᑦᑕᕈᓐᓇᕐᓂᐊᕐᖓᑕ ᓄᓇᒥᓐᓂ ᐅᕝᕙᓗ ᓄᓇᖏᓐᓄᑦ 

ᖃᓂᓐᓂᖅᓴᓂ. 

 

ᒪᑐᐃᖅᑕᐅᓛᕐᓂᖏᑦ ᐱᖓᓱᑦ ᓄᑖᑦ ᐊᕕᑦᑐᖅᓯᒪᕕᐅᔪᓂ ᐋᓐᓂᐊᕐᕖᑦ ᐃᖃᓗᓐᓂ, ᑲᖏᖅᖠᓂᕐᒥ 

ᐊᒻᒪᓗ ᐃᖃᓗᑦᑑᑦᑎᐊᕐᒥ ᓴᖅᑭᖅᓯᔾᔪᑕᐅᓂᐊᖅᑐᑦ ᐊᒥᓲᓂᖅᓴᓂᒃ ᐃᓅᓕᓴᐃᒍᑎᐅᔪᓐᓇᖅᑐᓂᒃ 

ᓄᓇᕗᒻᒥ, ᓄᓇᕗᑦ ᓯᓚᑖᓄᑦ ᐋᓐᓂᐊᕐᕕᓕᐊᖃᑦᑕᕆᐊᑐᓐᖏᓂᖅᓴᐅᓕᕐᓗᑎᒃ. 

 

ᐸᕐᓇᐃᓂᖅ ᐱᒋᐊᖅᐸᓪᓕᐊᓯᒪᓕᖅᑐᖅ ᐱᓕᒻᒪᑦᓴᖅᑕᐅᔪᓐᓇᖅᑐᑦ ᐊᒻᒪᓗ ᐃᓕᓐᓂᐊᕈᑕᐅᔪᓐᓇᖅᑐᑦ 

ᐊᑐᐃᓐᓇᐅᒍᓐᓇᖁᓪᓗᒋᑦ ᐋᓐᓂᐊᕐᕖᑦ ᐃᖅᑲᓇᐃᔭᖅᑎᑖᖅᐸᓪᓕᐊᒍᓐᓇᖁᓪᓗᒋᑦ ᓄᓇᕗᒻᒥᐅᓂᒃ 

ᐊᒥᓲᓂᖅᐹᖑᒐᓱᐊᖅᑐᓂᒃ. 

ᑮᓇᐅᔭᖃᖅᑎᑦᓯᖃᑦᑕᕐᒥᔪᒍᑦ ᐊᓯᖏᓐᓄᑦ ᓄᑖᕐᖑᕆᐊᖅᑕᐅᔪᓐᓇᖁᓪᓗᒋᑦ ᐱᔨᑦᓯᕋᐅᑎᐅᔪᑦ 

ᓄᓇᓕᓐᓂ, ᓄᑖᓂᒃ ᐋᓐᓂᐊᕐᕕᖃᓕᖅᑐᑦ ᐊᕐᕕᐊᓂ, ᒥᑦᑎᒪᑕᓕᒻᒥ, ᐊᒻᒪᓗ ᐃᒡᓗᓕᒻᒥ, ᐊᒻᒪᓗ 

ᐊᓯᖏᓐᓂ ᓴᓇᔪᖃᖅᐸᓪᓕᐊᖃᑦᑕᓂᐊᕐᒥᔪᖅ. ᓴᓇᔪᖃᓛᕐᒥᔪᖅ ᐊᑯᓂ ᐸᖅᑭᔭᐅᒋᐊᓕᓐᓄᑦ ᐃᓪᓗᒥᒃ 

ᐃᒡᓗᓕᒑᕐᔪᒻᒥ ᐊᒻᒪᓗ ᓄᓇᕗᒻᒥ ᓯᕗᓪᓕᖅᐹᒥ ᐃᓱᒪᓕᕆᕕᒻᒥᒃ ᐃᓪᓗᑕᖃᓕᕐᓗᓂ, ᐃᖃᓗᓐᓂ. 

 

ᑲᑐᔾᔨᖃᑎᒋᓪᓗᒋᑦ ᓄᓇᓖᑦ, ᒐᕙᒪᒃᑯᑦ ᐊᖏᕈᑎᖃᖅᓯᒪᔪᑦ ᒪᑐᐃᖅᓯᖃᑦᑕᕈᒪᓪᓗᑎᒃ ᐊᑕᐅᓯᕐᒥᒃ 

ᐃᓐᓇᕐᓄᑦ ᐃᓪᓗᖃᕐᕕᒻᒥᒃ ᖃᐅᔨᓴᖅᑕᐅᖏᓐᓇᕐᕕᐅᒍᓐᓇᖅᑐᓂᒃ ᐊᕐᕌᒍᑕᒫᑦ ᒐᕙᒪᐅᓂᕐᒥᓂ, 

ᐱᒋᐊᕐᓗᓂ ᐊᕐᕌᒎᓛᖅᑐᒥ. 

 

ᒥᑭᓪᓕᕚᓪᓕᖅᓯᒪᖁᓪᓗᒍ ᐊᕝᕕᐊᕈᑕᐅᖃᑦᑕᕐᓂᖓ ᐋᓐᓂᐊᕐᕕᓕᐊᕆᐊᖃᕐᓗᓂ 

ᐊᐅᓪᓚᖃᑦᑕᕆᐊᖃᕐᓂᖏᓐᓄᑦ ᐃᓚᒌᓄᑦ ᐋᓐᓂᐊᕐᕕᓕᐊᖅᑐᖃᕆᐊᖃᖅᑎᓪᓗᒍ, ᒐᕙᒪᒃᑯᑦ 

ᐊᖏᕈᑎᖃᖅᓯᒪᔪᑦ ᐃᓅᓕᓴᐃᖃᑦᑕᐸᓪᓕᐊᒍᒪᓪᓗᑎᒃ ᐊᖏᕐᕋᖏᓐᓄᑦ ᖃᓂᓐᓂᖅᓴᓂ ᐱᓕᕆᐊᑎᒍᑦ 

ᓲᕐᓗ ᐃᑲᔪᕈᑎ ᐃᓄᖕᓂ ᐅᖓᓯᒃᑐᒥ. 

 

ᑲᔪᓯᒋᐊᕈᑕᐅᓯᒪᓂᖏᓐᓄᑦ ᓄᑖᕐᖑᐸᓪᓕᐊᔪᑦ ᖃᕆᓴᐅᔭᖅᑎᒎᖅᑐᑦ ᖃᖓᑦᑕᖅᑎᑕᐅᓯᒪᔪᑎᒍᑦ 

ᐋᓐᓂᐊᖃᕐᓇᖏᑦᑐᓕᕆᔾᔪᑎᓂᒃ ᓄᓇᓕᓐᓄᑦ ᐃᓘᓐᓇᖏᓐᓄᑦ ᐋᖅᑭᑦᓯᒍᓐᓇᓛᖅᑐᒍᑦ ᐊᕐᕌᒍ 

ᓈᓚᐅᓐᖏᓐᓂᖓᓂ. 

 

ᐱᐅᓂᖅᐹᖑᖃᑕᐅᓂᖏᑦ ᖃᖓᑦᑕᖅᑎᑕᐅᓯᒪᔪᑎᒍᑦ ᐋᓐᓂᐊᖃᕐᓇᖏᑦᑐᓕᕆᔾᔪᑎᕗᑦ 

ᐃᓕᓴᕆᔭᐅᓯᒪᔪᑦ ᓄᓇᕗᑦ ᓯᓚᑖᓂ. ᖁᕕᐊᑦᑐᖓ ᑐᓴᖅᑎᒍᓐᓇᕋᒃᑭᑦ ᒪᓕᒐᓕᐅᖅᑏᑦ ᓄᓇᕗᒻᒥ 

ᐃᑲᔪᕈᑎ ᐃᓄᖕᓂ ᐅᖓᓯᒃᑐᒥ ᐃᓕᓴᕆᔭᐅᔾᔪᑎᑖᕋᑖᓚᐅᖅᑐᖅ ᒫᕐᕉᓐᓂᒃ 

ᖁᑦᑎᓐᓂᖅᐹᖑᖃᑕᐅᔫᓐᓂᒃ. 

 

ᓴᖅᑭᖅᐸᓪᓕᐊᒍᓐᓇᖁᓪᓗᒋᑦ ᐃᓅᓯᖃᑦᓯᐊᖅᑐᑦ ᓄᓇᓖᑦ ᐊᑐᐃᓐᓇᐅᑎᑦᓯᒋᐊᖃᖅᑐᒍᑦ 

ᓇᓖᕌᕈᑎᑦᓴᐅᒍᓐᓇᖅᑐᓂᒃ ᐊᒻᒪᓗ ᐱᕕᖃᕐᕕᑦᓴᐅᔪᓐᓇᖅᑐᓂᒃ ᑭᒃᑯᑐᐃᓐᓇᐃᑦ, ᐃᓚᒌᑦ ᐊᒻᒪᓗ 

ᓄᓇᓖᑦ ᓴᓐᖏᓕᖅᐸᓪᓕᐊᒍᓐᓇᖁᓪᓗᒋᑦ. 

ᐃᖅᑲᓇᐃᔭᖃᑎᒌᓐᓂᖅ ᓴᖅᑭᖅᓯᒍᑕᐅᔪᓐᓇᓂᐊᖅᑐᖅ ᑖᒃᑯᓂᖓ, ᐊᒻᒪᓗ ᐱᓗᐊᖅᑐᒥ ᐱᒻᒪᕆᐅᔪᒥ 

ᓴᖅᑭᔮᖅᑐᒥ - ᐊᒥᓲᓗᐊᕐᓂᖏᑦ ᐃᒻᒥᓃᖅᐸᑦᑐᑦ ᓄᓇᕗᒻᒥ. 

 

ᐊᒥᓲᓗᐊᖅᑐᑦ ᓄᓇᕗᒻᒥᐅᑦ ᐊᑦᑐᖅᑕᐅᓯᒪᒻᒪᑕ ᐃᓅᓯᖏᑦ ᐃᒻᒥᓃᖅᑐᖃᓚᐅᖅᑎᓪᓗᒍ. 

 

ᒐᕙᒪᒋᔭᓯ ᐃᑲᔪᖅᓯᕙᓪᓕᐊᖏᓐᓇᓂᐊᖅᑐᑦ ᖃᑦᓰᓐᓇᕈᖅᐹᓪᓕᖁᓪᓗᒋᑦ ᐊᒻᒪᓗ 

ᓄᖅᑲᖓᑎᑕᐅᒍᓐᓇᖁᓪᓗᒋᑦ ᐃᒻᒥᓃᖅᐸᑦᑐᑦ. ᐃᑲᔪᖅᓱᐃᕙᑦᑐᒍᑦ ᑲᑐᔾᔨᖃᑎᒋᓪᓗᒋᑦ ᓄᓇᕗᑦ 

ᑐᓐᖓᕕᒃᑯᑦ, ᐸᓖᓯᒃᑯᑦ, ᓄᓇᕗᒻᒥ ᐅᖄᓚᐅᑎᒃᑯᑦ ᐃᑲᔪᖅᑏᑦ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ 

ᐊᓯᖏᓪᓗ ᐃᓴᒃᓯᒪᒋᑦ ᐃᓅᓯᕐᒥ ᑲᑐᔾᔨᖃᑎᒌᑎᒍᑦ. ᑖᒃᑯᐊ ᑲᑎᒪᔩᑦ ᐱᔾᔪᑎᖏᑦ ᓄᐊᑦᓯᔨᐅᓗᑎᒃ 

ᑐᓴᕈᑎᓂᒃ, ᐋᖅᑭᑦᓱᐃᕙᓪᓗᑎᒃ ᐊᒻᒪᓗ ᑐᑭᒧᐊᒃᑎᑦᓯᕙᓪᓗᑎᒃ ᐱᓕᒻᒪᑦᓴᐅᑎᑦᓴᓂᒃ ᐊᒻᒪᓗ 

ᑐᓴᐅᒪᔭᐅᒃᑲᓐᓂᖅᑎᑦᓯᒐᓱᐊᕐᓗᑎᒃ ᑭᒃᑯᑐᐃᓐᓇᕐᓂᒃ ᐊᑦᑕᓇᖅᑐᒦᒍᓐᓇᖅᑐᓂᒃ. 

 

ᓱᓕ ᐃᑲᔪᖅᓱᐃᓐᓇᕐᓂᐊᖅᑕᕗᑦ ᐱᓕᕆᐊᖏᑦ ᑲᑎᒪᔩᑦ ᑲᔪᓯᓂᖃᑦᓯᐊᕈᓐᓇᖁᓪᓗᒋᑦ. 

  

ᐃᒡᓗᓕᕆᓂᖅ 

ᐃᓚᒌᑦ ᐊᒻᒪᓗ ᑭᒃᑯᑐᐃᓐᓇᐃᑦ ᓄᓇᕗᒻᒥ ᐃᓚᐃᓐᓈᖅᑕᐅᓯᒪᓐᖏᓪᓗᑎᒃ 

ᐊᑐᐃᓐᓇᐅᕕᐅᒋᐊᖃᕐᖓᑕ ᐊᑭᑐᓗᐊᓐᖏᑦᑐᓂᒃ ᐃᓪᓗᓂᒃ ᑕᐃᒫᑦᓴᐃᓐᓇᖅ 

ᐃᓪᓗᖃᖅᑎᑕᐅᖃᑦᑕᕐᖓᑕ ᐊᓯᖏᓐᓂ ᑲᓇᑕᒥᐅᑕᐃᑦ. ᐃᓚᖓᒍᑦ ᑲᔪᓯᒋᐊᕈᑎᖃᖅᓯᒪᔪᒍᑦ, ᑭᓯᐊᓂ 

ᓈᒻᒪᑦᑐᓂᒃ ᐃᓪᓗᖃᖅᑎᑦᓯᓂᖅ ᓄᓇᕗᒻᒥᐅᓄᑦ ᓱᓕ ᐊᒃᓱᕈᕐᓇᖅᑐᒻᒪᕆᐅᔪᖅ. 

 

ᑭᒃᑯᑐᐃᓐᓇᕐᓄᑦ ᐊᑐᖅᑐᐊᕋᑦᓴᓂᒃ ᐃᓪᓗᖃᖅᑎᑦᓯᓂᖅ ᐊᒥᓱᕐᖑᕆᐊᖅᓯᒪᔪᑦ 330-ᓂᒃ 1999-ᒥᓂᑦ 

- ᑮᓇᐅᔭᖅᑐᕈᑕᐅᓯᒪᓪᓗᓂ $50 ᒥᓕᐊᓐᓂᒃ - ᑭᓯᐊᓕ ᓱᓕ ᐱᕚᓪᓕᖅᓯᒪᒐᓗᐊᖅᑎᓪᓗᒍ, 3,000-

ᑲᓐᓂᕐᓂᒃ ᑭᒃᑯᑐᐃᓐᓇᕐᓄᑦ ᐊᑐᖅᑐᐊᕋᑦᓴᓂᒃ ᐃᓪᓗᓕᐅᕆᐊᖃᖅᑐᒍᑦ ᒫᓐᓇᑦᓴᐅᑎᒋ ᐃᓪᓗᑭᑦᓴᖅᑐᑦ 

ᐃᓪᓗᑖᕈᓐᓇᖅᓯᒐᔭᕐᓂᖅᑲᑕ ᐊᒻᒪᓗ ᐃᓪᓗᓕᕆᓂᖅ ᐊᖑᒻᒪᑎᓕᕐᓂᐊᖅᑲᑦ ᑲᓇᑕᒥ 

ᖃᓄᐃᓕᖓᓂᐅᔪᓄᑦ. ᓄᓇᕗᒻᒥᐅᑦ ᐃᓪᓗᑭᑦᓴᖅᑐᓃᖃᑦᑕᖅᑐᑦ ᐊᑦᓱᕈᕈᑎᖃᓕᕐᖓᑕ ᑎᒥᒥᒍᑦ 

ᖃᓂᒻᒪᖃᑦᑕᓕᖅᑐᑎᒃ. 

ᒐᕙᒪᕗᑦ ᐊᖏᕈᑎᖃᖅᓯᒪᔪᑦ ᐱᐅᓯᕚᓪᓕᖅᑎᑦᓯᒍᒪᓪᓗᑎᒃ ᑕᒪᒃᑯᓂᖓ ᑭᒡᓕᓯᓂᐊᖅᑕᐅᓯᒪᔪᓂᒃ, 

ᑭᓯᐊᓂ ᐃᓄᑑᔾᔨᒍᓐᓇᖏᒻᒪᑕ. ᓱᓕᒻᒪᑦ ᓄᓇᕗᒻᒥ ᐃᓪᓗᑖᖑᒋᐊᓖᑦ ᐅᖓᑖᓅᐊᓘᖅᓯᒪᒻᒪᑕ 

ᒐᕙᒪᒃᑯᑦ ᑮᓇᐅᔭᖁᑎᖏᓐᓂᒃ. 

 

ᓯᑎᐱᕆᒥ, ᒐᕙᒪᒃᑯᑦ ᑲᑐᔾᔨᖃᑎᖃᓚᐅᖅᑐᑦ ᓄᓇᕗᑦ ᑐᓐᖓᕕᒃᑯᓐᓂᒃ ᑐᓂᓯᓪᓗᑎᒃ ᒥᓂᔅᑕᖓᓄᑦ 

ᐃᓄᓕᕆᔨᑐᖃᒃᑯᑦ ᓄᓇᕗᒻᒥ ᐊᕐᕌᒍᓄᑦ ᖁᓕᓄᑦ ᐃᓄᐃᑦ ᐃᓪᓗᖃᖅᑎᑕᐅᒋᐊᖃᕐᓂᖏᓐᓄᑦ 

ᖃᓄᐃᓕᒋᐊᖅᓯᓂᕐᒧᑦ ᐸᕐᓇᐅᑎᒥᒃ. ᐊᔭᐅᖅᑐᐃᒍᑕᐅᔪᖅ ᒐᕙᒪᑐᖃᒃᑯᓐᓂᒃ ᑲᒪᒋᐊᖁᓕᖅᑐᒋᑦ 

ᐱᓕᕆᐊᑦᓴᖏᓐᓂᒃ ᓄᓇᖃᖅᑳᖅᑐᒥᓂᕐᓂᒃ ᐃᓪᓗᖃᖅᑎᑦᓯᒋᐊᖃᕐᓂᕐᒧᑦ ᓄᓇᕗᒻᒥ. 

 

ᐅᖓᑖᓃᑦᑐᑦ 54 ᐳᓴᓐᑎᖏᑦ ᓄᓇᕗᒻᒥᐅᑦ ᐃᓄᐃᑦ ᑕᑕᓗᐊᖅᑐᓂ ᐃᓪᓗᑭᑦᓴᖅᑐᓃᑦᑐᑦ. 

ᐊᕐᕌᒎᓯᒪᔪᓂ ᖁᓕᓂᒃ, ᒐᕙᒪᑐᖃᒃᑯᑦ ᑮᓇᐅᔭᖃᖅᑎᑦᓯᓯᒪᔪᑦ $3.8 ᐱᓕᐊᓐ ᐅᖓᑖᓄᑦ ᐊᓪᓚᐃᑦ 

ᓄᓇᖏᓐᓂ ᐃᓪᓗᖃᖅᑎᑦᓯᓂᕐᒧᑦ ᑲᓇᑕᐅᑉ ᐊᓯᖏᓐᓂ. ᓄᓇᕗᑦ ᒐᕙᒪᒃᑯᖏᑦ ᐊᒻᒪᓗ ᓄᓇᕗᑦ 

ᑐᓐᖓᕕᒃᑯᑦ ᑲᑐᔾᔨᖃᑎᖃᕈᒪᓕᖅᑐᑦ ᐋᑐᕚᒥᒃ ᐊᑐᓕᖅᑎᑦᓯᖃᑎᒋᓗᒋᑦ ᐃᓪᓗᓕᕆᓂᕐᒧᑦ 

ᐸᕐᓇᐅᑎᓂᒃ ᐃᓄᓐᓄᑦ ᓄᓇᕗᒻᒥ. 

 

ᐊᕐᕌᓂ $40 ᒥᓕᐊᓐ ᑮᓇᐅᔭᖅᑖᕆᔭᐅᓚᐅᖅᑐᑦ ᑕᐃᒫᑦᓴᐃᓐᓇᖅ ᐃᓕᓯᕕᒋᒋᐊᖃᖅᑐᑎᒍ 

ᐊᖏᖃᑎᒌᒍᑎ ᐱᖁᑎᕐᔪᐊᓕᕆᔨᒃᑯᓐᓂᒃ ᑲᓇᑕᒥ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ 

ᐃᓪᓗᓕᐅᕈᓐᓇᖅᑎᑦᓯᓂᐊᖅᑐᖅ 160-ᑲᓐᓂᕐᓂᒃ ᑭᒃᑯᑐᐃᓐᓇᐃᑦ ᐊᑐᖅᑐᐊᕋᑦᓴᖏᓐᓂᒃ ᐃᓪᓗᓂᒃ 

ᐊᕐᕌᒍᓂ ᖃᐃᔪᓂ. ᑭᓯᐊᓂᓕ, ᐊᑕᐅᓯᐊᑐᐃᓐᓇᖅᑐᑎᒃ ᑮᓇᐅᔭᖃᖅᑎᑦᓯᓂᐅᔪᑦ ᑖᓐᓇᑎᑐᑦ, 

ᑐᓐᖓᓱᑦᑎᒃᑲᓗᐊᖅᑐᑎᒍ, ᓈᒻᒪᓐᖏᒻᒪᑕ ᐱᓕᕆᔾᔪᑎᑦᓴᐅᓗᑎᒃ ᓄᓇᕗᒻᒥᐅᑦ 

ᐊᒥᓱᕐᖑᐸᓪᓕᐊᑎᓪᓗᒋᑦ ᐊᒻᒪᓗ ᐊᒥᒐᖅᓯᕙᓪᓕᐊᑐᐃᓐᓇᖅᑎᓪᓗᒋᑦ ᐃᓪᓗᐃᑦ. 

 

ᐃᓪᓗᓕᕆᓂᕐᒧᑦ ᖃᓄᐃᓕᒋᐊᕈᑎᖃᕐᓂᕐᒧᑦ ᐸᕐᓇᐅᑎ ᐃᓚᒋᐊᕈᑕᐅᓂᐊᖅᑐᖅ 

ᐱᓕᕆᐊᖑᕙᓪᓕᐊᒌᖅᓯᒪᔪᓄᑦ ᐊᑯᓂᐅᔪᒧᑦ ᐃᓪᓗᓕᕆᓂᕐᒧᑦ ᐋᖅᑭᐅᒪᔾᔪᑎᓕᐅᕐᓂᕐᒧᑦ ᓄᓇᕗᒻᒥ. 

ᐃᒡᓗᓕᕆᔨᕐᔪᐊᒃᑯᑦ ᐱᔭᕇᖅᓯᕙᓪᓕᐊᔪᑦ ᑐᓴᐅᒪᖃᑦᑕᐅᑎᖃᕐᓂᕐᒥᓂᒃ ᓄᓇᕗᒻᒥ ᐊᒻᒪᓗ 

ᓯᕗᓪᓕᖅᐹᖅᓯᐅᒻᒥᒃ ᐋᖅᑭᐅᒪᔾᔪᑎᓂᒃ ᐅᑭᐊᖅ ᐱᔭᕇᖅᓯᓛᖅᑐᑦ. ᑖᒃᑯᐊ ᐋᖅᑭᐅᒪᔾᔪᑏᑦ 

ᓴᖅᑭᖅᑕᐅᒐᔭᖅᑐᑦ ᐅᐱᕐᖔᖓᓂ 2005 "ᑲᓲᑎᖃᑎᖃᕐᓂᖅ ᓄᓇᕗᒻᒥ" ᑭᒃᑯᑐᐃᓐᓇᐃᑦ 

ᑲᑎᒪᖃᑕᐅᑎᓪᓗᒋᑦ. 

ᒐᕙᒪᒃᑯᑦ ᑎᓕᓯᓯᒪᔪᑦ ᐃᒡᓗᓕᕆᔨᕐᔪᐊᒃᑯᓐᓂᒃ ᐊᖏᓪᓕᒋᐊᕆᖁᓪᓗᒋᑦ ᐊᖏᕐᕋᕆᔭᐅᔪᓂᒃ 

ᓴᓇᒋᐊᖃᑦᑕᓂᕐᒧᑦ ᐃᑲᔪᕈᑎᓂᒃ ᐊᒻᒪᓗ ᑐᓂᓯᖁᔭᐅᓯᒪᓪᓗᑎᒃ ᓇᓖᕌᕈᑎᑦᓴᓂᒃ 

ᐊᒥᓱᕐᖑᕆᐊᖅᑕᐅᕙᓪᓕᐊᖁᓪᓗᒍᑦ ᓇᒻᒥᓂᖃᖅᑎᐅᔪᑦ ᐃᓪᓗᓕᐅᖅᑏᑦ ᐊᒻᒪᓗ ᐃᓪᓗᓂᒃ 

ᓇᒻᒥᓂᓖᑦ. 

 

ᒪᓕᒐᓕᕆᓂᖅ  

 
ᐊᖏᕐᕋᖏᓐᓂ ᐃᓚᒌᑦ ᐃᓱᒫᓗᒋᐊᖃᓐᖏᒻᒪᑕ ᐊᑦᑕᓇᖅᑐᒦᑐᐃᓐᓇᕆᐊᖃᕐᓂᕐᒥᓂᒃ, ᑭᓯᐊᓂ ᓱᓕ 

ᐊᖏᕐᕋᓂ ᓂᖓᕐᓂᐅᕙᑦᑐᖅ ᐊᑲᐅᓐᖏᓕᐅᕈᑎᒻᒪᕆᐊᓗᒃ ᓄᓇᕗᒻᒥ. ᑲᒪᒋᔭᐅᕙᓪᓕᐊᖁᓪᓗᒍ 

ᑕᒪᓐᓇ, ᓄᓇᕗᑦ ᒐᕙᒪᒃᑯᑦ ᓴᖅᑮᓛᖅᑐᑦ ᐱᖁᔭᕐᓂᒃ ᒪᓕᒐᓕᐅᕐᕕᒻᒥ ᓴᐳᑎᔭᐅᓯᒪᒍᓐᓇᖁᓪᓗᒋᑦ 

ᐊᒻᒪᓗ ᐃᑲᔪᖅᑕᐅᖃᑦᑕᕈᓐᓇᖁᓪᓗᒋᑦ ᐱᓂᕐᓗᑦᑕᐅᕙᑦᑐᑦ ᓂᖓᖅᑕᐅᓂᒃᑯᑦ ᐊᒻᒪᓗ 

ᒥᑭᓪᓕᕚᓪᓕᕈᓐᓇᖁᓪᓗᒋᑦ ᐊᑦᑐᐃᓂᕐᓗᓐᓂᕆᕙᑦᑕᖏᑦ ᐃᓚᒌᓂ ᓂᖓᖅᑐᖃᖅᑎᓪᓗᒍ 

ᓄᓇᓕᓐᓃᑦᑐᓄᑦ ᐃᓘᓐᓇᖏᓐᓄᑦ. 

 

ᐱᓕᕆᐊᑎᒍᑦ ᓲᕐᓗ ᒐᕙᒪᒃᑯᑦ ᖃᐅᔨᓇᓱᐊᖅᐸᓪᓕᐊᔪᑦ ᓇᓕᒧᒌᑎᑦᓯᒐᓱᐊᕐᓂᕐᒥᒃ ᐃᑲᔪᖅᓱᐃᓂᕐᒧᑦ 

ᐱᓂᕐᓗᑦᑕᐅᕙᑦᑐᓂᒃ ᓂᖓᖅᑕᐅᓂᒃᑯᑦ ᐊᒻᒪᓗ ᖃᑦᓰᓐᓇᕈᖅᑎᑕᐅᕚᓪᓕᕋᓱᐊᕐᓗᑎᒃ 

ᓂᖓᕐᓂᐅᕙᑦᑐᑦ ᐊᒻᒪᓗ ᓂᖓᖅᓯᓂᒃᑯᑦ ᐱᕋᔭᒃᑲᓐᓂᖃᑦᑕᕐᓂᖏᑦ. 

 

ᒐᕙᒪᒃᑯᑦ ᐋᖅᑭᑦᓱᐃᕙᓪᓕᐊᖏᓐᓇᓂᐊᖅᑐᑦ ᒪᒃᑯᑦᑐᓄᑦ ᐱᓕᕆᐊᓂᒃ ᐊᒻᒪᓗ 

ᐊᓯᐊᒍᖔᕈᑕᐅᔪᓐᓇᖅᑐᓂᒃ ᐱᕋᔭᑦᑐᓕᕆᓂᒃᑯᑦ ᐃᖅᑲᖅᑐᐃᕕᒃᑰᕈᑕᐅᕙᑦᑐᑦ ᐊᒻᒪᓗ 

ᐊᓄᓪᓚᑦᓰᕕᒻᒨᖅᓯᓂᐅᕙᑦᑐᑦ. 

 

ᐊᕐᕌᒎᑉ ᓄᓐᖑᐊᓂ ᑕᒪᓐᓇ ᐱᓕᕆᐊᖑᕙᓪᓕᐊᓂᖓᓄᑦ ᒪᑐᐃᖅᑕᐅᔪᖃᓛᖅᑐᖅ ᖁᕐᓗᖅᑑᕐᒥ 

ᐃᓚᕗᑦ ᐊᖏᕐᕋᖓᓂᒃ. ᔭᓗᓇᐃᒧᑦ ᐅᕝᕙᓗ ᐃᖃᓗᓐᓄᑦ ᐊᐅᓪᓚᖅᑎᑕᐅᖃᑦᑕᓐᖏᖔᕐᓗᑎᒃ, 

ᐃᓚᖏᑦ ᐊᓄᓪᓚᑦᓰᕕᒻᒨᖅᑕᐅᒋᐊᓖᑦ ᖁᕐᓗᖅᑑᖅᐸᓯᕐᒥᐅᑦ ᐃᓂᖃᕈᓐᓇᖃᑦᑕᓛᓕᖅᑐᑦ ᒪᒥᓴᕐᕕᒻᒥ 

ᐃᓕᖅᑯᓯᖏᓐᓂᒃ ᐱᓕᕆᑎᑕᐅᓂᖅᓴᐅᖔᕐᓗᑎᒃ ᖃᓂᒋᔭᖃᕐᓂᖅᓴᐅᓗᑎᒃ ᓄᓇᒥᓐᓂᒃ ᐊᒻᒪᓗ 

ᐃᓚᒥᓐᓂᒃ. 

ᒐᕙᒪᒃᑯᑦ ᐊᖏᕈᑎᖃᖅᓯᒪᔪᑦ ᒪᑐᐃᖅᓯᒃᑲᓐᓂᕈᒪᓗᑎᒃ ᐊᔾᔨᓴᐃᓐᓇᕈᔪᖓᓂᒃ ᓄᓇᕗᒻᒥ ᑕᕝᕙᓂ 

ᒪᓕᒐᓕᐅᖅᑎᐅᓂᑦᑎᓐᓂᒃ. 

 

ᐃᖅᑲᖅᑐᐃᕕᓕᕆᓂᐅᕙᑦᑐᑦ ᐋᖅᑭᑦᓱᖅᑕᐅᕙᓪᓕᐊᒻᒥᔪᑦ ᐊᓯᐊᒍᑦ. ᒫᓐᓇᒫᖑᓚᐅᖅᑐᖅ 

ᒪᓕᒐᓕᕆᔨᒃᑯᑦ ᒥᓂᔅᑕᖓᑦ ᓴᖅᑮᓚᐅᖅᑐᖅ ᐃᓪᓘᑉ ᓴᓇᒥᓂᖓᑕ ᐊᔾᔨᓐᖑᐊᖏᓐᓂᒃ ᓄᓇᕗᒻᒥ 

ᓯᕗᓪᓕᖅᐹᒥ ᒪᓕᒐᓕᕆᓂᕐᒧᑦ ᐃᓪᓗᖁᑎᒋᓛᖅᑕᖓᓂᒃ ᐊᒻᒪᓗ ᐊᖏᕐᕋᕆᔭᐅᓛᖅᑐᓂ ᑲᓇᑕᒥ 

ᓯᕗᓪᓕᖅᐹᒥ ᖁᑦᑎᓐᓂᓕᕇᓐᖏᓪᓗᑎᒃ ᐃᖅᑲᖅᑐᐃᔨᒃᑯᓐᓄᑦ. 

 

ᐃᓪᓘᑉ ᓴᓇᒪᓂᖓ ᐋᖅᑭᑦᑕᐅᓯᒪᔪᖅ ᑐᓴᐅᒪᖃᑎᖃᓚᐅᖅᑐᑎᒃ ᐊᔾᔨᒌᓐᖏᑦᑐᓂᒃ ᐃᓄᐃᑦ 

ᑲᑐᔾᔨᖃᑎᒌᖏᓐᓂᒃ ᐊᒻᒪᓗ ᒪᓕᒐᓕᕆᓂᕐᒥᒃ ᐊᑐᐃᓐᓇᐅᑎᑦᓯᓛᖅᑐᖅ ᓄᑖᒻᒪᕆᐅᔪᒥ ᐃᓪᓗᕐᔪᐊᒥ 

ᐊᑦᑕᓇᐃᖅᓯᒪᓂᖅᓴᐅᔪᒥᒃ ᐱᓂᕐᓗᑦᑕᐅᕙᑦᑐᓄᑦ, ᐃᖅᑲᖅᑐᐃᕕᒻᒥ ᐃᖅᑲᓇᐃᔭᖅᑎᖏᓐᓄᑦ, 

ᑭᒃᑯᑐᐃᓐᓇᕐᓄᑦ ᐊᒻᒪᓗ ᐸᓯᔭᑦᓴᓐᖑᖅᑎᑕᐅᓯᒪᔪᓄᑦ. 

 

ᒪᓕᒐᓕᕆᓂᖅ ᐊᖏᓂᖅᓴᐅᔪᖅ ᐃᓪᓗᕐᔪᐊᓂᒃ. ᐊᑐᐊᒐᐅᒻᒥᒻᒪᑕ ᒪᓕᑦᑕᐅᒋᐊᓖᑦ ᒪᓕᒐᐃᑦ ᐊᒻᒪᓗ 

ᐃᓚᐃᓐᓈᖅᑕᐅᑦᑕᐅᓕᒪᒋᐊᖃᕐᓂᕐᒧᑦ. ᑕᒪᓐᓇ ᓴᖅᑭᔮᖅᑎᑕᐅᒋᐊᒃᑲᓐᓂᖅᑐᖅ ᓄᓇᕗᒻᒥ 

ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᓐᓄᑦ ᐱᖁᔭᖅᑎᒍᑦ, ᐊᑐᓕᓚᐅᖅᑐᖅ ᓄᕕᐱᕆ 5, 2004-ᒥ. 

ᓄᓇᕗᒻᒥ ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᓐᓄᑦ ᑲᑎᒪᔩᑦ ᐃᓂᒋᓛᖅᑕᖓ ᓴᖅᑭᖅᑕᐅᕙᓪᓕᐊᓕᖅᑐᖅ 

ᓴᓪᓕᕐᒥ ᐊᐅᓚᑦᓯᔨᐅᖃᑦᑕᕋᔭᕐᓗᑎᒃ ᐱᖁᔭᕐᒥᒃ ᐃᓱᒪᒋᔭᖃᑦᓯᐊᖅᓯᒪᓗᑎᒃ ᐃᓄᐃᑦ 

ᖃᐅᔨᒪᔭᑐᖃᖏᓐᓂᒃ ᐊᒻᒪᓗ ᓄᓇᕗᒻᒥᐅᑦ ᐱᔪᓐᓇᐅᑎᖏᓐᓂᒃ ᓴᐳᔾᔨᓯᒪᒍᑕᐅᓂᐊᖅᑐᖅ ᓇᒻᒥᓂᖅ 

ᐅᖃᐅᓯᕐᒥᓂᒃ ᐊᑐᕈᓐᓇᕐᓗᑎᒃ ᐊᐅᓪᓚᕆᐊᑐᓐᖏᓪᓗᑎᒃ ᓄᓇᕗᒻᒥᒃ. 

 

ᓴᖅᑭᖅᓯᒍᑕᐅᓯᒪᒻᒥᔪᖅ ᒐᕙᒪᒃᑯᑦ ᐊᖏᕈᑎᖃᖅᓯᒪᓂᖏᓐᓂᒃ ᓄᑦᑎᖅᓯᖃᑦᑕᓂᕐᒧᑦ ᓄᑖᓂᒃ 

ᒐᕙᒪᒃᑯᑦ ᑲᑎᒪᔨᖏᓐᓂᒃ ᐊᒻᒪᓗ ᑎᒥᖁᑎᖏᓐᓂᒃ, ᑕᐃᒪᐃᒍᓐᓇᕋᐃᒍᑎᒃ, ᒥᑭᓐᓂᖅᓴᐅᔪᓄᑦ 

ᓄᓇᓕᓐᓄᑦ. 

ᐊᕙᑎᓕᕆᓂᖅ 
 

ᒐᕙᒪᒃᑯᑦ ᐱᒻᒪᕆᐅᑎᑦᓯᒋᐊᒃᑲᓐᓂᕈᒪᔪᑦ ᐊᕙᑎᓕᕆᓂᕐᒥᒃ ᑕᕝᕙᓂ ᒐᕙᒪᐅᓂᕐᒥᓂ. 

ᐃᓱᒫᓘᑎᖃᕐᓂᕗᑦ ᓄᓇᕐᔪᐊᖅ ᐅᖅᑰᓇᖅᓯᕙᓪᓕᐊᓂᖓᓂᒃ ᐊᒻᒪᓗ ᐃᑲᔪᖅᓱᖅᑕᐅᒋᐊᖃᕐᓂᖓᓂᒃ 

Kyoto-ᒥ ᐊᖏᕈᑎᐅᓂᑯ, ᑎᓕᓯᓯᒪᔪᖅ ᐱᓕᕆᕕᓕᒫᓂᒃ ᐊᒻᒪᓗ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᒃ 

ᐱᒋᐊᖅᓯᖁᓪᓗᒋᑦ ᐆᒻᒪᖅᑯᑎᑐᓗᐊᑦᑕᐃᓕᒪᓂᕐᒥᒃ ᒐᕙᒪᒃᑯᓐᓂ ᐊᒻᒪᓗ ᐱᒋᐊᖅᓯᖁᓪᓗᒋᑦ 

ᑭᒃᑯᑐᐃᓐᓇᕐᓂᒃ ᑐᓴᖅᑭᑦᓯᒋᐊᕐᓂᕐᒥᒃ ᐆᒻᒪᖅᑯᑎᑐᓗᐊᑦᑕᐃᓕᒍᑎᐅᔪᓐᓇᖅᑐᓂᒃ ᕿᓚᒥᐅᔪᒃᑯᑦ. 

 

ᐱᒋᐊᕈᑎᖃᕐᓂᐊᖅᑎᓪᓗᑕ ᐆᒻᒪᖅᑯᑎᑐᓗᐊᑦᑕᐃᓕᒪᓂᕐᒥᒃ ᖃᐅᔨᓇᓱᐊᕐᓂᐊᖅᑐᒍᑦ 

ᐊᓯᐊᒍᖔᕈᑎᐅᔪᓐᓇᖅᑐᓂᒃ ᐅᖅᓱᐊᓗᑐᐃᓐᓇᕐᓂᒃ ᐆᒻᒪᖅᑯᑎᓕᐅᕐᓂᕆᕙᑦᑕᑎᓐᓄᑦ. 

 

Kyoto-ᒥ ᐊᖏᕈᑕᐅᓂᑯ ᐱᒻᒪᕆᐅᓂᐊᖅᑐᖅ ᐱᓕᕆᔾᔪᑕᐅᓗᓂ ᓯᓚᐅᑉ ᐊᓯᔾᔨᐸᓪᓕᐊᓂᖓᓂᒃ. 

ᖃᐅᔨᒪᔭᖃᖅᑐᐃᓐᓇᐅᒐᑦᑕ ᑕᑯᓯᒪᓪᓗᑕ ᐊᕙᑎᑦᑎᓐᓂ ᐊᓯᔾᔨᐸᓪᓕᐊᓂᐅᓯᒪᔪᓂᒃ ᐊᒻᒪᓗ 

ᑕᑯᓯᒪᔪᐃᓐᓇᐅᓪᓗᑕ ᐱᐅᓐᖏᑦᑐᒥᒃ ᐊᑦᑐᐃᓂᖃᖅᓯᒪᓂᖏᓐᓂᒃ ᓄᓇᕐᔪᐊᖅ 

ᐅᖅᑰᓇᖅᓯᕙᓪᓕᐊᓂᖓᓄᑦ. ᑖᒃᑯᐊ ᐊᓯᔾᔨᖅᐸᓪᓕᐊᓯᒪᓂᐅᔪᑦ ᐊᔪᕐᓇᕈᑎᐅᓕᖅᐸᓪᓕᐊᒻᒪᑕ 

ᐊᐅᓪᓚᖃᑦᑕᕐᓂᑎᓐᓄᑦ ᐊᖑᓇᓱᒋᐊᖅᑐᕐᓗᑕ ᓂᕿᑦᓴᑎᓂᒃ. 

 

ᖃᐅᔨᒪᔪᐃᓐᓇᐅᔪᒍᑦ ᐊᑲᐅᓐᖏᓕᐅᕈᑕᐅᓂᖓᓂᒃ ᖃᓄᐃᑕᐅᒋᐊᖃᕐᓂᖏᓐᓄᑦ ᓄᓇᓯᐅᑎᒥᓃᑦ 

ᐱᐅᒍᓐᓃᖅᓯᒪᓕᖅᑎᓪᓗᒋᑦ. ᕿᒪᑦᑕᐅᑐᐃᓐᓇᓲᖑᒻᒪᑕ ᐅᕝᕙᓗ ᑕᑕᓗᐊᕈᑕᐅᕙᑦᑐᑎᒃ ᓄᓇᓕᓐᓂ 

ᒐᕙᒪᐅᔪᑦ ᐊᑦᓯᕕᖏᓐᓂ. ᐃᓄᐃᑦ ᐊᒻᒪᓗ ᑮᓇᐅᔾᔭᑦᓴᔪᑦ ᐊᒥᓱᕐᖑᐸᓪᓕᐊᑎᓪᓗᒋᑦ, ᐊᒥᓲᓂᖅᓴᐃᑦ 

ᓄᓇᓯᐅᑏᑦ ᑎᑭᑎᑕᐅᕙᓪᓕᐊᑐᐃᓐᓇᕐᓂᐊᖅᑐᑦ ᖃᓪᓗᓈᓂᒃ ᑭᒃᑯᑐᐃᓐᓇᕐᓄᑦ ᐊᒻᒪᓗ 

ᐃᖅᑲᓇᐃᔭᕐᕕᓐᓄᑦ. 

 

 

ᒐᕙᒪᒃᑯᑦ ᐱᓕᕆᖃᑎᖃᕐᓂᐊᖅᑐᑦ ᓄᓇᓕᓐᓂ ᒐᕙᒪᐅᔪᓂᒃ ᖃᐅᔨᓴᖃᑎᒋᓗᒋᑦ 

ᐊᓯᐊᒎᖔᕈᑕᐅᔪᓐᓇᖅᑐᓂᒃ ᐃᓚᒋᓕᐅᑎᓗᒋᑦ "ᐅᑎᖅᑎᑕᐅᓂᖏᑦ" ᓄᓇᓯᐅᑎᒥᓃᑦ. 

 

ᓂᕐᔪᑎᓂᒃ ᐊᖑᓇᓱᖃᑦᑕᕐᓂᖅ ᐊᑯᓂᐊᓗᒃ ᐃᓅᓕᔾᔪᑕᐅᓯᒪᔪᖅ ᐃᓄᓐᓄᑦ. ᓂᖀᑦ ᐊᒻᒪᓗ 

ᑮᓇᐅᔭᖅᑎᒍᑦ ᐊᑭᖃᕋᔭᕐᓂᖏᑦ ᐆᒪᔪᐃᑦ ᐱᒻᒪᕆᐅᖏᓐᓇᓂᐊᖅᑐᖅ. 

 

ᐅᑯᓂᐊᔪᒧᑦ ᐱᑕᖃᐃᓐᓇᕈᓐᓇᖁᓪᓗᒋᑦ ᐆᒪᔪᐃᑦ, ᓯᕗᓪᓕᐅᔾᔨᒍᒪᓯᒪᔭᖏᑦ ᒐᕙᒪᒃᑯᑦ, 

ᑲᑐᔾᔨᖃᑎᒋᓪᓗᒋᑦ ᓄᓇᕗᑦ ᑐᓐᖓᕕᒃᑯᑦ, ᓄᓇᕗᑦ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᐊᒻᒪᓗ 

ᐊᖑᓇᓱᑦᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᐊᑐᓕᖅᑎᑕᐅᓗᓂ ᐆᒪᔪᓕᕆᓂᕐᒧᑦ ᐱᖁᔭᖅ ᐊᒻᒪᓗ 

ᒪᓕᒐᖏᑦ ᐃᓗᐊᓃᑦᑐᑦ. ᒐᕙᒪᒃᑯᑦ ᐊᖏᖅᓯᒪᔪᑦ ᐱᖁᔭᖅᑖᖅᑲᐅ ᐊᑐᓕᖅᑎᑕᐅᓛᕐᓂᖓᓂᒃ ᔪᓚᐃ 

9, 2005. 

 

ᑖᓐᓇ ᐱᖁᔭᖅ, ᐊᖑᒻᒪᑎᓕᖅᑎᑕᐅᓯᒪᔪᖅ, ᓄᑖᕐᖑᕆᐊᖅᑕᐅᓯᒪᔪᖅ, ᐊᒻᒪᓗ ᒪᓕᓐᓂᖅᓴᐅᑎᑕᐅᔪᖅ 

ᓄᓇᕗᒻᒥ ᓄᓇᑖᕈᑎᐅᓯᒪᔪᖅ ᐊᖏᖃᑎᒌᒍᑎᖓᓄᑦ, ᓴᓇᕐᕈᑎᐅᖃᑦᑕᕈᓐᓇᓂᐊᖅᑐᖅ 

ᐊᐅᓚᑦᓯᓂᑦᑎᓐᓄᑦ ᐆᒪᔪᕐᓂᒃ ᐊᑯᓂᐅᔪᒧᑦ ᓯᕗᓂᑦᓴᑎᓐᓄᑦ. ᑎᑎᕋᖅᓯᒪᔪᑦ ᐃᓄᐃᑦ 

ᖃᐅᔨᒪᔭᑐᖃᖏᓐᓄᑦ ᑐᓐᖓᕕᐅᔪᑦ, ᓯᕗᓪᓕᖅᐹᒥ ᐃᓚᒋᓕᐅᔾᔭᐅᓯᒪᔪᑦ ᐱᖁᔭᖅᑎᒍᑦ, 

ᓇᓗᓇᐃᖅᓯᓯᒪᓂᐊᖅᑐᑦ ᐆᒻᒪᔪᓕᕆᓂᕐᒧᑦ ᐊᐅᓚᑦᓯᓂᐅᕙᑦᑐᑦ ᑐᕌᖓᑦᓯᐊᕋᓗᐊᕐᒪᖔᑕ ᓄᓇᕗᒻᒧᑦ. 

ᐊᐅᓚᑦᓯᔨᐅᖃᑎᒌᓐᓂᕐᒧᑦ ᐋᖅᑭᐅᒪᓂᐅᔪᑦ ᐊᑐᓕᖅᑎᑕᐅᓂᐊᖅᑐᑦ ᐱᖁᔭᖅᑎᒍᑦ 

ᓇᓗᓇᐃᖅᓯᓯᒪᓂᐊᕐᒥᔪᑦ ᐅᒪᔪᕐᓂᒃ ᐊᑐᖃᑦᑕᖅᑎᕗᑦ ᐃᓚᐅᖃᑕᐅᒍᓐᓇᕐᓂᖏᓐᓂᒃ 

ᐃᓱᒪᓕᐅᕈᑕᐅᕙᓐᓂᐊᖅᑐᓄᑦ. 

 

ᓄᓇᕗᒻᒥ ᒥᕐᖑᐃᖅᓯᕐᕕᖏᑦ 6 ᐳᓴᓐᑎᖓᓃᑦᑐᑦ ᓄᓇᓐᖑᐊᑎᒍᑦ, 130,000 ᓯᒃᑭᑦᑕᐃᑦ ᑭᓛᒥᑕᐃᑦ 

ᐊᖏᓂᖓ ᑭᓐᖓᐃᑦ, ᓄᓇᑐᐃᓐᓇᖅ, ᐃᑦᑕᕐᓂᓴᖅᑕᓖᑦ, ᓯᔾᔭᐃᑦ, ᐊᒻᒪᓗ ᐱᒻᒪᕆᐅᔪᑦ ᓂᕐᔪᑏᑦ 

ᓇᔪᒐᖏᑦ; ᐃᓚᒋᓕᐅᑎᓪᓗᒋᑦ ᓴᐳᔾᔭᐅᓯᒪᔪᑦ ᓄᓇᐃᑦ, 14 ᐳᓴᓐᑎᑲᓴᖓ ᓄᓇᕗᑦ ᓴᐳᔾᔭᐅᓯᒪᔪᖅ 

ᐅᕝᕙᓗ ᑐᒃᓯᕋᐅᑕᐅᓯᒪᔪᖅ ᓴᐳᔾᔭᐅᓯᒪᖁᓪᓗᒍ. 

 

ᒐᕙᒪᒃᑯᑦ ᐅᐱᒍᓱᑦᓯᐊᖅᑐᑦ ᑕᒪᑐᒥᖓ ᐊᒻᒪᓗ ᑲᔪᓯᒍᑎᖃᕐᓂᐊᖅᑐᑦ ᐱᒻᒪᕆᐅᑎᑦᓯᓗᑎᒃ 

ᓄᖑᓗᐊᑦᑕᐃᓕᑎᑦᓯᒋᐊᖃᕐᓂᕐᒥᒃ ᐊᒻᒪᓗ ᓴᐳᔾᔨᓯᒪᒋᐊᖃᕐᓂᕐᒥᒃ ᓄᓇᑦᑎᓐᓂᒃ ᐊᒻᒪᓗ 

ᐃᓕᖅᑯᓯᑦᑎᓐᓂᒃ. ᐸᕐᓇᐅᑎᐅᕙᓪᓕᐊᔪᑦ ᓄᑖᑦ ᒥᕐᖑᐃᖅᓯᕐᕕᑦᓴᐃᑦ ᐊᒻᒪᓗ ᓴᐳᒻᒥᔮᖅᑕᐅᕖᑦ 

ᓄᓇᐃᑦ ᐊᒻᒪᓗ ᓄᓇᕗᓗᑦᑖᒥ ᐱᑕᖃᖅᐸᓪᓕᐊᓂᐊᖅᑐᖅ, ᖃᐅᔨᓴᖅᑕᐅᕙᓪᓕᐊᓂᖏᑦ 

ᐱᔭᕇᖅᑕᐅᕙᓪᓕᐊᓕᖅᑐᑦ ᐃᒪᐅᑉ ᓯᓈᓂ ᒥᕐᖑᐃᖅᓯᕐᕕᑦᓴᐅᒐᔭᖅᑑᑉ ᐅᐊᓐᓇᖓᓂ ᑲᖏᖅᑐᒑᐱᐅᑉ. 

ᐃᖅᑲᓇᐃᔭᖃᑎᒌᓐᓂᖅ 

 
ᒐᕙᒪᒃᑯᑦ ᓂᕆᐅᑦᓯᐊᖅᑐᑦ ᑲᔪᓯᒍᑎᖃᕐᓂᐊᕐᓂᕐᒥᓂᒃ ᐃᖅᑲᓇᐃᔭᖃᑎᖃᕐᓂᒥᒃ ᓄᓇᕗᑦ 

ᑐᓐᖓᕕᒃᑯᓂᒃ ᐊᑐᓕᖅᑎᑦᓯᕙᓪᓕᐊᖃᑎᒋᓗᒋᑦ ᑐᕌᒐᐅᔪᓂᒃ ᓄᓇᕗᒻᒥ ᓄᓇᑖᕈᑎᐅᓯᒪᔪᑦ 

ᐊᖏᕈᑎᖓᓂᒃ. 

 

ᓇᓗᓇᐃᖅᓯᒃᑲᓐᓂᕈᒪᓪᓗᑎᒃ ᐃᖅᑲᓇᐃᔭᖃᑎᒌᖃᑦᑕᕐᓂᐊᕐᓂᕐᒥᓂᒃ, ᒐᕙᒪᒃᑯᑦ ᐊᒻᒪᓗ ᓄᓇᕗᑦ 

ᑐᓐᖓᕕᒃᑯᑦ ᐋᖅᑭᑦᓯᕋᑖᓚᐅᖅᑐᑦ ᐊᒻᒪᓗ ᐊᑎᓕᐅᖅᓯᓪᓗᑎᒃ ᐊᖏᖃᑎᒌᒍᑎᒥᒃ ᐊᑎᖃᖅᑐᓂ 

ᐃᖅᑲᓇᐃᔭᖃᑎᒌᑦ. ᑭᒡᓕᓕᐅᕈᑕᐅᓯᒪᔪᖅ ᐃᖅᑲᓇᐃᔭᖃᑎᒌᖃᑦᑕᕐᓂᐊᕐᓂᖏᓐᓂᒃ ᑕᒪᒃᑮᓐᓄᑦ 

ᐊᑦᑐᐃᓂᖃᖅᓯᒪᔪᓂᒃ. ᑖᓐᓇ ᐊᖏᖃᑎᒌᒍᑎ ᑐᕌᖓᑦᓯᐊᖅᑐᖅ ᐃᓕᑉᐸᓪᓕᐊᒍᑕᐅᓯᒪᔪᓂᒃ 

ᐊᕐᕌᒎᓯᒪᔪᓂ ᐊᒻᒪᓗ ᐃᑲᔪᖅᓯᓂᐊᖅᑐᖅ ᑎᒥᐅᔫᓐᓂᒃ ᖃᓄᖅ ᐊᑲᐅᓂᖅᓴᒃᑯᑦ 

ᐱᓕᕆᖃᑎᒌᑉᐸᓐᓂᐊᕐᒪᖔᑕ. 

 

ᐃᖅᑲᓇᐃᔭᖃᑎᖃᖅᑐᑎᒃ ᓄᓇᕗᑦ ᑐᓐᖓᕕᒃᑯᓐᓂᒃ, ᒐᕙᒪᒃᑯᑦ ᕿᒥᕐᕈᐃᓯᒪᔪᑦ ᐊᒻᒪᓗ 

ᐋᖅᑭᒋᐊᕆᓯᒪᓪᓗᑎᒃ ᐊᖏᖃᑎᒌᒍᑎᐅᕙᑦᑐᓄᑦ ᐊᑐᐊᒐᕐᒥᒃ - ᖃᐅᔨᒪᔭᐅᓕᖅᑐᖅ NNI, ᓄᓇᕗᒻᒥ 

ᓇᖕᒥᓂᖃᖅᑐᓄᑦ ᐃᑲᔫᑎ. ᑖᒃᑯᐊ ᐋᖅᑭᒋᐊᖅᓯᔾᔪᑕᐅᔪᑦ ᐊᒥᓱᕐᖑᕆᐊᖅᓯᒍᑕᐅᓂᐊᖅᑐᑦ 

ᐃᓚᐅᖃᑕᐅᕙᓐᓂᖏᓐᓂᒃ ᐃᓄᐃᑦ ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒧᑦ. ᐋᖅᑭᒋᐊᖅᑕᐅᓯᒪᔪᑦ 

ᓯᕗᓪᓕᐅᔾᔭᐅᖁᔭᐅᖃᑦᑕᕐᓗᑎᒃ ᐃᓄᓐᓄᑦ ᓇᖕᒥᓂᖁᑎᒋᔭᐅᔪᑦ, ᓄᓇᓕᓐᓃᑦᑐᑦ ᐊᒻᒪᓗ 

ᓄᓇᕗᒻᒦᑦᑐᑦ ᓇᖕᒥᓂᖃᖅᑎᐅᔪᑦ. 

 

ᑮᓇᐅᔭᓕᕆᓂᖅᑎᒍᑦ ᖃᓄᐃᓕᖓᓂᖏᑦ 
 

ᖃᐅᑉᐸᑦ ᒐᕙᒪᒃᑯᑦ ᓇᓗᓇᐃᔭᐃᓂᐊᖅᑐᑦ ᒫᓐᓇᐅᔪᖅ ᑮᓇᐅᔭᓕᕆᓂᖅᑎᒍᑦ ᖃᓄᐃᓕᖓᓂᖏᓐᓂᒃ 

ᐊᒻᒪᓗ ᓴᖅᑭᖅᓯᓗᑎᒃ ᐊᑭᑐᔫᑎᓄᑦ ᑮᓇᐅᔭᐃᑦ ᐊᑐᖅᑐᑦᓴᖏᓐᓂᒃ. 

 

ᑖᒃᑯᐊ ᒐᕙᒪᒃᑯᑦ ᕿᑲᑐᐃᓐᓇᖅᓯᒪᓐᖏᑦᑐᑦ ᐊᒻᒪᓗ ᕿᑲᑐᐃᓐᓇᔾᔮᖏᑦᑐᑦ ᐊᒥᓱᓂᒃ 

ᐊᑦᓱᕈᕐᓇᖅᑐᑕᖃᖅᑎᓪᓗᒍ ᑲᒪᒋᔭᐅᒋᐊᓕᓐᓂᒃ ᓄᓇᕗᒻᒥ. ᐅᖃᐅᓯᕆᖅᑲᐅᔭᒃᑲ, 

ᑲᒪᒋᔭᖃᖅᐸᓪᓕᐊᔪᑦ ᐊᒥᓱᓂᒃ ᑐᐊᕕᕐᓇᖅᑐᓂᒃ ᓴᖅᑭᐅᒪᔪᓂᒃ ᐊᒻᒪᓗ ᐱᔭᐅᔭᕆᐊᓕᓐᓂᒃ. 

ᐊᑕᐅᑦᓯᒃᑯᑦ ᒐᕙᒪᒃᑯᑦ ᐊᐅᓚᑦᓯᒋᐊᖃᕐᖓᑕ ᐱᓕᕆᐊᓂᒃ ᐊᒻᒪᓗ ᐱᔨᑦᓯᕋᐅᑎᓂᒃ 

ᑮᓇᐅᔭᖅᑐᕐᓂᖏᑦ ᐅᖓᑖᓅᖅᓯᒪᓐᖏᓪᓗᑎᒃ. ᐊᒥᓲᒻᒪᑕ ᐱᒻᒪᕆᐅᔪᑦ ᐊᔪᕐᓇᕈᑎᐅᔪᑦ ᐊᒻᒪᓗ 

ᐃᓘᓐᓇᑦᓯᐊᑎᒃ ᑮᓇᐅᔭᐃᑦ ᐊᑑᑎᖃᕐᖓᑕ. 

 

ᖄᒃᑲᓐᓂᖓᒍᑦ ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᓚᐅᕋᓗᐊᖅᑎᓪᓗᒋᑦ ᒫᓐᓇᒫᖑᓚᐅᖅᑐᖅ ᓯᕗᓕᖅᑏᑦ 

ᑲᓇᑕᒥ ᑲᑎᒪᑎᓪᓗᒋᑦ, ᒐᕙᒪᒃᑯᑦ ᑮᓇᐅᔭᓂᒃ ᓈᒻᒪᑦᑐᖅᑕᖃᓐᖏᑦᑐᑦ ᐱᓕᕆᑲᐅᑎᒋᒍᑎᑦᓴᓂᒃ 

ᐃᓘᓐᓇᖏᓐᓂᒃ ᑐᐊᕕᕐᓇᖅᑐᓂᒃ ᐱᔭᐅᒋᐊᓕᓐᓂᒃ. 

 

ᓇᓗᓇᐃᖅᑕᐅᓯᒪᖁᓪᓗᒍ ᑲᔪᓯᓂᖃᐃᓐᓇᕐᓗᓂ ᐅᔾᔨᖅᓱᑦᓯᐊᕆᐊᖃᕐᓂᖏᑦ ᐊᒻᒪᓗ 

ᓵᑕᒃᓴᐅᔪᓐᓇᕐᓂᖏᑦ ᒐᕙᒪᒃᑯᑦ ᐊᑐᓕᖅᑎᑦᓯᓯᒪᔪᑦ ᐊᑐᓕᖁᔨᔾᔪᑎᓕᐊᕆᓯᒪᔭᖏᓐᓂᒃ 

ᑕᒻᒪᖅᓯᒪᔪᖅᓯᐅᖅᑎᐅᑉ ᐊᒻᒪᓗ ᒪᓕᒐᓕᐅᖅᑎᒃᑯᑦ ᑲᑎᒪᔨᕋᓛᖏᑕ. ᒐᕙᒪᒃᑯᑦ ᖃᐅᔨᒐᓱᐊᕐᓂᐊᕐᒥᔪᑦ 

ᐊᑕᖏᖅᓯᔪᒥᒃ ᐱᖁᔭᓕᐅᕈᓐᓇᕐᒪᖔᕐᒥ ᐊᐅᓚᑦᓯᔾᔪᑕᐅᔪᓐᓇᖅᑐᓂᒃ ᓵᑕᒃᓴᐅᒋᐊᖃᕐᓂᖏᓐᓄᑦ 

ᒐᕙᒪᒃᑯᑦ ᑎᒥᖁᑎᖏᑦ ᓄᓇᕗᒻᒥ. 

 

ᓄᖅᑲᕈᑎᖓ 
 
ᑲᔪᓯᒋᐊᕈᑎᖃᖅᑎᓪᓗᒋᑦ ᓴᖅᑭᖅᑎᑦᓯᓂᕐᒥᒃ ᐱᕙᓪᓕᐊᔪᓕᕆᓂᕐᒥᒃ ᐊᒻᒪᓗ 

ᓴᓐᖏᓕᖅᑎᑦᓯᕚᓪᓕᕐᓂᕐᒥᒃ ᐃᓕᖅᑯᓯᑦᑎᓐᓂᒃ, ᒐᕙᒪᒃᑯᑦ ᒪᑐᐃᖓᑦᓯᐊᕐᓗᑎᒃ 

ᑐᓴᐅᒪᖃᑎᖃᖃᑦᑕᕐᓂᐊᖅᑐᑦ ᓄᓇᕗᒻᒥᐅᓂᒃ. 

 

ᒐᕙᒪᓯ ᐱᓕᕆᕙᓪᓕᐊᖏᓐᓇᓂᐊᖅᑐᑦ ᐃᑲᔪᖅᑕᐅᖃᑦᑕᕈᒪᓗᑎᒃ ᒪᓕᒐᓕᐅᖅᑎᓄᑦ ᐊᒻᒪᓗ 

ᓄᓇᕗᒻᒥᐅᓄᑦ ᑲᔪᓯᒍᑎᖃᕈᓐᓇᕐᓂᐊᕐᖓᑕ ᓈᒻᒪᒋᔭᐅᑦᓯᐊᕐᓗᑎᒃ ᐊᒻᒪᓗ ᓴᓐᖏᓂᖃᑦᓯᐊᕐᓗᑎᒃ 

ᐊᑐᓕᖅᑎᑦᓯᕙᓪᓕᐊᒐᓱᐊᖅᑎᓪᓗᒋᑦ ᓯᕗᓪᓕᐅᔾᔭᐅᖁᔭᐅᓯᒪᔪᓂᒃ ᒐᕙᒪᐅᓂᕐᒥᓂ. 

 

ᑖᒃᑯᐊ ᒐᕙᒪᒋᔭᓯ ᐊᒻᒪᓗ ᑭᓯᐊᓂ ᑲᑐᔾᔨᖃᑎᒌᓐᓂᒃᑯᑦ, ᓈᓚᑦᓯᐊᖃᑦᑕᕐᓂᒃᑯᑦ ᐊᒻᒪᓗ 

ᐱᑦᓯᐊᕐᓂᒃᑯᑦ, ᓴᖅᑭᖅᓯᕙᓪᓕᐊᒍᓐᓇᖅᑐᒍᑦ ᓄᓇᕗᒻᒥᒃ ᑕᑯᓐᓇᓐᖑᐊᖅᓯᒪᔭᑦᑎᓐᓂᒃ ᓇᒻᒥᓂᖅ 

ᐃᓅᓯᑦᑎᓐᓂ ᐊᒻᒪᓗ ᕿᑐᕐᖓᑦᑎᓐᓄᑦ. 

  25 



 
ᐊᖅᑯᑎᕗᑦ ᐊᕝᕕᐊᓗᑕᖃᕈᓐᓃᖅᑐᖅ ᐊᒻᒪᓗ ᑲᔪᓯᒍᔾᔭᐅᑦᓯᐊᕐᓂᐊᖅᑯᓯᑐᖅ. 
 
ᓇᑯᕐᒦᒃ. 

